
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГООНЬ ЭРИЙН ӨЧИЛ

	 

	ОРШИЛ

	Би өнөөдөр алтадсан зүүтэй, соёлт хүмүүст зориулж, тооны оронд дан зураасаар тэмдэглэсэн гоё ганган нүүртэй шинэ цаг хорин долоон рублиэр авлаа. Боловсролтой хүн зураасаар нь хэдэн цаг болж байгааг гадарлана. Арын таглаан дээр нь энэ бол жирийн цаг биш, цохилтод тэсвэртэй, ус чийг нэвтэрдэггүй эд гэдгийг тодоос тод хэв цохин бичжээ. Эдэлгээтэй эд байх нь гэж бодлоо.

	Харин тэтгэвэрт гарсан, жаран дөрөв хүрэх гэж яваа, дашрамд хэлэхэд, энэ цагаа үлдээх хүнгүй ганц бие над шиг хүнд ийм эдэлгээтэй цагны хэрэг байна уу? Энэ цохилтод тэсвэртэй цагны эвдрэхээс өмнө намайг дайрлага дайрчихвал, цагийг минь улсын орлогод хурааж, комиссын дэлгүүрээр дамжуулан үл таних нэгэн хүнд худалдах болно. За, яах вэ, танихгүй нөхөр минь ав, ав! Надад харуусах юм алга.

	Үүнээс өмнө би нэг алтан цагтай байлаа. Би тэр цагаа арван естэйгөөсөө тувт зүүж, олон ч оосор элээсэн боловч, ганц секунд ч алдахгүй, ганц удаа засварт очилгүй явсаар байлаа.

	Та 63 – 19 – 44 гэсэн үйлдэл цээжээр хийчхээд, «Худлаа! Завсаргүй дөчин дөрвөн жил явах цаг байхгүй» гэж хэлбэл хэл. «Явсан л юм даа! Миний насан дээр худлаа хэлдэггүй юм» гэж хариу хэлэх болно.

	Тэгтэл та надаас «Дөчин дөрвөн жил амралтгүй явсан гайхамшигт цаг чинь яасан бэ? Юутай ч гэсэн эвдрээ биз дээ» гэж зальжнаар асуу л даа. «Эвдрээгүй ээ. Алга болчихсон» гэж би хариулна. Шөнө сэрээд харвал, цаг алга. Орны хажуугийн ширээн дээр ганц оосор нь хэвтэж байв. Дээр нь зөөлөн саарал тоосноос өөр юу ч үлдсэнгүй. Цаг алга.

	Гэхдээ, өмнөхөн нь залуу зандан үеийн нэгэн нууцлаг явдлыг сануулсан зүүд зүүдлэгдсэн болохоор цаг яагаад алга болсон нь тодорхой боллоо.

	Таныг сонирхвол би энэ явдлыг ярьж өгье. Та дашрамд нь миний яагаад гэрлээгүйг ч бас мэдэх болно.

	 

	 

	ИСЭР ТОСЯ

	Би эх эцэг, төрсөн газраа мэдэхгүй, мэдэхийг ч хүсдэггүй. Би танд болсон явдлыг ярьж байгаа болохоос, анкет бөглөж байгаа биш дээ. Удаан хугацаагаар гудамжинд амьдарч байгаад Ленинградын хүүхдийн асрамжийн нэгэн газарт очсоноос эхлэн хүүрнэе. Асрамжийн газарт сургууль, уран дархны газар байдаг байлаа. Миний үе тэнгийнхний төгсөлт болоход хэдийгээр тэр үед ажилгүйдэл бас байсаар байсан ч, асрамжийн газрын олон хүүхдийг шууд үйлдвэрлэлд ажилд оруулж өгөв. Би нэг заводод орж хэв дардаг машин дээр ажилладаг боллоо. Бас механикийн техникумд эчнээгээр элсэн оров.

	Төгсөлтийн дараахан асрамжийн газрын байранд сууж байтал надтай чацуу Гоша Находкин бид хоёрт, Лиговкад оршдог хоршооллын хөлсний байрнаас хорин гурван ам метр өрөө өгөв. Асрамжийн газар бид хоёрт фондоосоо хоёр ор, хоёр сандал, нэг ширээ, примус, том данх олгож, өөрсдөө цагаан сав, таваг худалдаж авцгаалаа.

	Гоша бид хоёр эв найрамдалтай, юу байгаагаа хувааж, манант ирээдүйдээ итгэл төгс аж төрж байлаа. Ханан дээрээ нэлээд хэдэн жилийн цаана ажил, сурлагын ямар амжилт гаргахаа төлөвлөсөн ирээдүйн амьдралын хуваарь хадлаа. Бас нэмж хэлэхэд, хоолоо ээлжээр хийж, нэг өнжөөд өрөөгөө ээлжээр цэвэрлэн, Гошагийн засварын слесариар ажилладаг «Ленжет» гэдэг үнэртний үйлдвэрээс хааяа хааяа авчирдаг үнэртэй ус байнга ханхлуулж, сүрхий цэвэрхэн суудаг байв. Шилтэй ус авч гарах аргагүй болохоор өмднийхөө цаагуур, гэдсээ даруулан бүсэлсэн, хүүхдэд жин тавьдаг жижиг резин саванд хийж гардаг байв. Үйлдвэрт гол төлөв эмэгтэйчүүд ажилладаг тул нэвтрэх хаалганы жижүүр нь бас эмэгтэй байх бөгөөд эрэгтэйчүүдийг бүсэлхийнээс доош шалгахаасаа зовдог байлаа. Гошагийн энэ үйлдэл шулуухан хэлэхэд нийгмийн эсрэг шинжтэй, тэр ч байтугай эрүүгийн хэрэг байсан боловч, урьд нь гудамжны амьдралтай байсны уршгаар бидний хэн маань ч энэ байдалд дүгнэлт хийсэнгүй. Жин тавьдаг саванд үнэртэй ус хийж гарах санааг Гоша өөрөө сэдсэн юм. Ер нь тэр юм юманд сүйхээтэй, авьяаслаг эр байсан юм.

	Гоша хүүхэд байхаасаа худлаа зогьсож чаддаг байсан явдалд түүний авьяас оршино. Золбин амьдралтай байхдаа олон хүнтэй газар энэ авьяасаараа хоолны мөнгө олдог байжээ. Хүмүүсийг урьж дуудан, дунд нь зогсож, цээж, гэдэс, гүзээгээ дүүртэл агаар сорж аваад, аальгүй хүүхнийг нэг дуурайж, нэг бол согтуу тэрэгчнийг дуурайж, янз бүрээр, маш чадварлаг, яг л үнэн юм шиг чангаар зогьсох тул хүмүүс таашааж, барьсан малгайд нь мөнгө, идэх юм шиддэг байлаа. Асрамжийн газарт ч гэсэн авьяасаараа биднийг бас баярлуулан хөгжөөдөг байсан тул Гошагийн байдаг манай долоодугаар тасалгаа хамгийн хөгжилтэй нь байв.

	Гоша одоо, том болсон ч гэсэн манайхаас холгүй орших Лиговкийн нэгэн клубт, бүр жүжгийн дугуйланд явахыг нь яана. Уран сайханчид, хуучин худалдаачид, хөрөнгөтний амьдралыг илчилсэн жүжиг тоглох үед түүнийг авчрах боловч, тайзнаа гаргадаггүй байлаа. Мань хүн хажуу хөшигний цаана мегафон1 бариад, зогьсох үеийг хүлээнэ. Тайзан дээрх согтуу худалдаачин юм уу, хөрөнгөтний яриан дунд зогьсох учиртай болбол, жүжигчин зориуд дуугүй болж Гоша мегафоноо амандаа ойртуулж, танхим дүүртэл зогьсоно. Гоша өөрийнх нь авьяас онц шаардахгүй жүжиг тоглох үед, тоглогчдын ярилцах завсрыг ашиглан зогьсож эхэлнэ. Тайзнаа ямар ч хөрөнгөтөн байхгүй болж, ангийн хувьд аль түрүүн зайлуулагдан сайн талын баатрууд нэгэн чухал юм ярилцаж байтал Гошаг зогьсоход үзэгчид хөхрөлдөн шуугьж. «Дахиад! Дахиад!» гэж хашхиралдана.

	Жүжиг дуусаж, жүжигчдийг тайзнаа гарч ирэхэд Гоша хөшигний араас мегафоноо барьсаар гарч ирээд жүжигчдийн дунд даруухан байдалтай зогсож. үзэгчдийн зүг нахилзан бөхөлзөнө. Алга ташилтын нэг хэсэг хувь зүй ёсоор Гошад зориулагдана.

	Гоша энэхүү театрын амжилтдаа эвдэрч, сагсайсангүй. Бид бие биетэйгээ зөвшиж, төрсөн ах дүү шиг эвтэй, тайван, сайхан хөдөлмөрлөж, амьдарч байлаа.

	Гэхдээ энэ бүлгийг «Исэр Тося» гэж нэрлэсэн минь учиртай. Энэ Тося, бид хоёрын дундуур оржээ. Бид хоёр түүнээс болж өчүүхэн төдий ч ам мурийгаагүй боловч, бидний аливаа муу явдал түүнээс эхэлж, өндөр насны тэтгэвэрт гарсан намайг одоо ч гэсэн амар заяа үзүүрлэхгүй байгаа юм.

	Исэр Тося манай хажуугийн өрөөнд суудаг байв. Тэр бас арван есөн настай, ямар ч тавилгатай төстэй юм огт байхгүй бүсгүй. Исэр гэдэг бол түүний багын хоч. Манай байрны хүүхдүүдийн ярих нь, Тося багадаа пагдгар тарган, удаан хөдөлгөөнтэй хүүхэд байсан учир Исэр хэмээх хоч авчээ. Арван есөн насандаа нуруулаг сайхан бүсгүй болсон хэдий ч энэ байшинд суудаг өөр Толягаас ялгахын тул хочоор нь дууддаг байв.

	Би Исэр Тосятой шатан дээр олонтоо дайралдаж, дайралдах бүртээ сайхан царай зүсийг нь харж баярладаг байлаа. Ягаан даавуун цамц, «чимхэж боломгүй» бариу саарал дэгжин банзал өмссөн, чимхсэн бууз шиг жимбэгэр уруултай, чилгэр духтай энэ хүүхэн эрвээхэй л гэсэн үг.

	Нэг өдөр зориг гаргаж, яриа өдвөл, тэр эелдэгхнээр надтай ярилцав. Киноны газар билет таслагчийн туслахаар ажилладаг, зарим үзэгч мань хүнд талтай байдаг гэнэ. Харин тэр тэдний хэнд ч нүүр өгдөггүй гэнэ. Энэ ярианаас хойш би ч бас түүнд талтай байдгаа мэдрэв.

	Тэр явдлаас хойш би Тосятой уулзах бүртээ улам бүр их хайр сэтгэлтэй болов. Тося надтай дуртайяа ярилцана. Нэг удаа кино хамт үзье гэвэл, нэгэнт өөрөө киноны газар ажиллаж, бүх киног мөнгөгүй үздэг болохоор тэгж явах нь инээдтэй хэрэг гэж билээ. Хэдий тийм боловч чүдэнз, чимх давс мэтийг гуйж манайхаар хааяа орж гардаг болов.

	Орж ирээд, бидэнтэй киноны тухай, кино жүжигчдийн тухай ярилцана. Гоша ч бас түүнтэй ярих дуртай, хүүхэн ч клубт хэд хэдэн удаа очиж мань эрийн тоглолтыг үзэв.

	Удалгүй Гоша нэг л өөр болж, өрөө тасалгааны цэвэрлэгээнд анхаарал тавихаа больж, газар хаясан чүдэнзний мод, тамхины ишийг нямбайлан шүүрдэж бөөгнүүлээд пийшинд хийхийн оронд орны хөндий доогуур хийчхээд, тэгж л байх ёстой юм шиг байдаг болов. Бас манай өрөөнөөс үнэртэн ханхлахаа больж, Тосятай уулзахад, арван алхмын цаанаас ч үнэртэй ус хамар цоргих болсныг би мэдлээ.

	Нэг удаа Гоша хоол хийх ээлждээ вандуйн шөлөнд давс хийхийн оронд элсэн чихэр хийчхээд, тэр хэвээр нь таваглаж, анзааралгүй идэж гарахад би түүний хайр сэтгэлтэй болсныг сая ойлгов. Хэнд сэтгэлтэй болсныг мэдэж ядах юмгүй. Би Тосятай уулзаж, бид хоёрын хэнд илүү сайныг мэдэж хэрэв Гошад илүү сайн бол нөхөртөө зам тавьж өгөхөөр шийдэв.

	Тэгээд би Тосяг үдэш кино тараад ирэхээр нь шатан дээр амдаж, хүний хөлөөс зайдуу хамгийн дээд талын тавцан дээр очиж ярилцахыг хүсвэл, тэр зөвшөөрч хоёул зургаан давхарт гарав. Би эвий нь олох гэж түүнээс ямар цэцэг ханхлаад байгааг юуны түрүүнд асуув.

	— Будгийн модны цэцэг үү, эсвэл нарлаг цэцэг үү? Аль эсвэл башир уу? гэлээ.

	— Янз бүрийн.Чиний найзын анхаарал халамжаар солонгын долоон өнгийн цэцэг надаас үнэртэж байгаа нь тэр. Намайг ийнхүү анхаарч байгаа өөр хүнийг үзсэнгүй гэж гудиггүй хариулав.

	Би битүү санааг ойлгож, Гоша бол бүх хүүхэнд ч үнэртэй ус бэлэглэж болох ажил хийдэг бол би эрэг боолтоос өөр юу бэлэглэх юм? гэж хэлмээр санагдавч, нөхрийг эвгүй байдалд оруулахаас түдгэлзэж, шуудхан ярилцахаар шийдэв.

	— Тося аа, чи надад хайртай болж чадах уу? гэж асуув.

	Тося нүдээ жийтайлган бодоод;

	— Вася аа, энэ бол маш төвөгтэй сэтгэл зүйн асуулт, барин тавин шийдэж болохгүй. Нэг талаас, чиний царай зүс, биеийн байдал надад аятайхан санагддаг ч юм шиг. Гэхдээ, нөгөө талаас, би чамд бараг хайртай болохгүй биз дээ. Би ямар гудамжны завхай зайдан хүүхэн биш, хэрэв сэтгэлтэй болбол бүртгүүлж байж л суух болно гэв.

	— Тося, чи юу ярина вэ! Би чамтай одоо ч гэсэн бүртгүүлэхэд бэлэн! гэж-намайг хэлтэл,

	— Гэхдээ, би тийм ч бэлэн биш байна. Ирээдүй чинь сайн харагдахгүй байна гэж Тося хариулав.

	Миний ирээдүй тийм ч муу биш, удахгүй зэрэг нэмнэ, техникумд эчнээгээр суралцаж байна, төгсөөд мастер болно гэж ярьтал.

	— Чиний зэрэг, техникумаар би яах юм. Чамаас цэвэрхэн олон хүн өнхрөөд ирдэг юм. Нэгдүгээр зэрэгтэй нэг тамирчин хоргоогоод байгаа. Бас буурь суурьтай, бугуйндаа цагтай нэг инженер миний хойноос гүйгээд байгаа. Гэхдээ хэн нь ч тийм хялбархан урхидна гэж санахын гарз биз ээ гэж Тося мушилзан инээмсэглэж хэлэв.

	— Тося аа, Гоша чамд сайхан харагддаг уу? гэж би чухал асуултаа асуулаа.

	— Гадаад байдал нь тийм ч их таалагддаггүй. Харин анхаарал халамжтайд нь би талтай байдаг. Жишээлбэл, өчигдөр дахиад «Цагаан шөнө» үнэртэй ус авчирсан... бас бүжиглэдэг нь миний сэтгэлд аятайхан байдаг юм. Түүнд зориулж үзэгчдийн алга ташихыг хараа биз дээ? Чамайг бодоход илүү ирээдүйтэй эр ээ.

	— Тося аа, хайрыг чинь татна гэсэн ямар нэг горьдлого надад байна уу?

	— Бага зэрэг горьдлого байна. Амьдралд амжилт олоод байвал чинь би чамд сэтгэлтэй болж магадгүй. Гэхдээ бас л бүртгүүлэх болно. Намайг ямар нэгэн яадгаа алдчихсан амьтан биш гэдгийг санаж яв!

	Энэ хувийн яриа маань намайг бага зэрэг гунигт автуулсан боловч, ялимгүй горьдлого төрж, аз жаргалынхаа төлөө тэмцэх хэрэгтэйг ойлгов. Тосягийн нүдний өмнө тодорч товойх хэрэгтэй. Авьяаслаг Гошатай өрсөлдөхөд амаргүй гэлээ ч, царай зүсээр Гошаг биш, намайг сэтгэлдээ нийцдэг гэдгийг Тося өөрөө хэлсэн. Энэ байдлаа ашиглаж, тэр тамирчныг ч, тэр цагтай инженерийг ч нулимаад өнгөрөх хэрэгтэй. Бугуйндаа цагтай болоод, дээр нь бас спортын аль нэг төрлийг эзэмшээд нэг сумаар хоёр туулай буудаж, Тосяг инженер, тамирчин хоёроос хоёулаас нь салгаж авах болно. Тэгвэл Гоша бид хоёр барианд үлдэж, хоёул эвтэй сайхнаар өрсөлдөж, хэн бүтэл муутай нь хүүхнээс холдож, нөгөө нь хүдэр чийрэг, зөөлөн гараар хүүхнийг хөтлөн гэр бүлийн товчоонд очих болно.

	 

	 

	ЦАГ

	Би Гошад дээрх чухал ярианы агуулгыг шударга шулуунаар ярьж, энэ талаар ямар бодолтой байгаагаа хэлэв. Тэр ч бас Тосяд дурласнаа илэн далангүй хэлж, үл таних хоёр өрсөлдөгчийг ховх цохисны минь дараа бид хоёрын чухам хэн нь Тосягийн булбарай гар, сэтгэл зүрхийг эзэмдэхийг хувь тавилан шийдэх болно гэсэн миний төлөвлөгөөг зөвшөөрч, өвөл болмогц, цанаар хичээллэхийг надад зөвлөв. Спортын энэ төрлөөр аварга болоход арай хялбар гэнэ. Цагны тухайд гэвэл, «хоёул мөнгө хурааж байгаад чамд цаг авч өгье» гэж тэр хэлэв. Юутай шударга журмын хүн байж вэ!

	Одоо цагт цаг худалдан авна гэдэг энгийн хэрэг, сургуулийн хүүхэд хүртэл зүүж явдаг зүйл боловч, шинэ эдийн засгийн бодлогын жилүүдэд баян чинээлэг хүнээс бусад хүнд цаг байсангүй. Тэр үед бугуйндаа цагтай хүнийг дээгүүрт үздэг байлаа. Гоша бид хоёр хоолоо хасаж, мөнгө хурааж эхлэв. Байрны хөлсөө цагт нь өгөхөө түр азнав. Хоёул турж эцэн орон сууцны контороос шүүхэд өгнө гэж сүрдүүлсээр хэдэн сарын дараа дунд зэргийн цаг авах мөнгөтэй боллоо.

	Намрын нэг өдөр хуучин юм худалддаг зах дээр очвол нэгэн худалдаачин гадна байдлаар дориун гялалзсан ган гэртэй цаг зарах гэж алган дээрээ дээш шидлэн,

	— Павел Бурегийн цаг шүү! Халуунд халахгүй, хүйтэнд царцахгүй цаг аа! Долоон шурагтай, хорин чулуутай, гэмтэж байгаагүй, гээж үзээгүй, задалж байгаагүй, засварт өгөөгүй цаг аа! Нэг түлхвэл жилээ даана! Үнэ гэдэг сэтгэл мэднэ! гэж хашхиран зарлаж байлаа.

	Хажууд нь намайг очиход худалдаачин цагаа надад бариулж, чагнуулж үзүүлээд, үнийг нь хэлэв. Надад байгаа хэдэд бараг таарсан үнэ байлаа.

	— Чамайг гомдоохгүй эд шүү ав, ав! Чамайг төрсөн хүү шигээ бодож, таван янчаан буулгая!... Би алдаж байгаа юм. Өөрөө зүүсэн бол сайхан эд. Ээж маань өвдөөд, эмчилгээнд мөнгө хэрэгтэй болоод зарж байгаа юм! гэж худалдаачин хэлэв.

	Би үнэ буулгасанд нь баярлаж, цагийг оосортой нь даруй худалдан авч, бугуйндаа зүүгээд, их додигор хүн болчих шиг санагдав. Маргааш нь Тосятай шатан дээр уулзаад, санаандгүй мэт цагаа хараад «Ээ, миний явах цаг болчхож» гэвэл тэр миний хийсэн наймааг маш их сонирхож, сайшаалаа. Тэр надад урьдынхаас илэрхий сайн байдаг болов. Үнэндээ цаг маань гаднах байдлаараа муу гэмээргүй эд. Ганц гэм нь алдаж явдаг боловч манайд байсан сэрүүлэгтэй цаг, хугацааг зөв зааж байдлыг залруулна.

	Төмрийг халуун дээр нь давтах хэрэгтэй байдагчлан, хөтөлбөрийн хоёр дахь бүлгийг хэрэгжүүлэх, өөрөөр хэлбэл, цанын спортыг гартаа оруулж, аварга болох цаг боллоо. Тэр тусмаа анхны цас хэдийн орчхоод байлаа.

	 

	 

	БИЕИЙН ТАМИРААР ХИЧЭЭЛЛЭСЭН МИНЬ

	Би удалгүй цанын спортын бүлгэмд орж, сангаас цана, цанын гутал баримт гарган авав. Тэр үед одоогийнх шиг цанын шаахай байсангүй, ээтэн хоншоортой гутал өмсдөг байв. Бэхэлгээ ч бас өөр, одоогийнх шиг эвтэй, бат бэх байсангүй.

	Би уулын цаначин юм уу, эсвэл трамплинаас харайдаг цаначин болоод дэмий гэж үзлээ. Ний нуугүй хэлэхэд, байнга унаж ойчиж, нүүрээ хөх булуу болгож, нэрээ муутгахыг хүссэнгүй. Талын цаначин болох, өөрөөр хэлбэл, хүн амьтангүй тэгш газар цанаар гулгахаар шийдэж, газар дээр биш, усан дээр, бүр тодруулбал, мөсөн дээр дасгал сургууль хийдэг боллоо. Хөлдсөн мөснөөс илүү тэгш газар байхгүй тул Нева мөрний мөс сайн хөлдөж, цасанд хучигдахаар нь хамаг чөлөө цагаа цанын спортод зориулж, амралтаа хүртэл өвөл авч, аварга болохоор дасгал сургуулилтад биеэ бүрэн зориуллаа. Дасгал сургууль муугүй хийж байсан гэдгээ хэлж чадна.

	Тэгтэл нэг өдөр цанаа барьсаар гадагш гарч, Нева мөрнийг зүглэтэл, салхи ширүүсэж, шуурга шуурахаар нь гэр лүүгээ буцахаар шийдэж, нэгэн шар айргийн мухлагийн дэргэдүүр өнгөртөл... 

	Эрхэм уншигчид минь! Миний энэ ярианаас та яггүй сэргэж, намайг тэр мухлагт орж, согтоод, хэрэг түвэг тарьж, ял шийтгүүлснээс миний хамаг гай зовлон эхэлсэн гэж бодоо биз. Тийм бол ч яая гэх вэ! Харин шал өөр юм болсон билээ.

	Шар айргийн мухлагийн тушаа иртэл «Хүүе залуу тус болж гурван төгрөг авахгүй юу» гэх дуу гарч, харвал мухлагийн дэргэд зогсож буй ачааны муу бүхээгтэй хуучин машины жолооч дуудаж байв. Тэгээд жолооч учрыг тайлбарлав. Ахынхаа хамт холын нэг сангийн аж ахуйгаас мод авчирч хүнд өгөөд, мөнгөөр нь, ах нь мал болтлоо архи ууж согтсонд түүнийг бүхээг дотор хийхээс өөр зам байсангүй. Одоо ах нь тэнд унтаж байгаа ажээ. Хэрэв замдаа сэрвэл машин дээрээс үсэрчхэж магадгүй, тэр тусмаа хаалга нь түгжээгүй учир бүхээгт сууж согтуу ахыг нь үсэргэчихгүй барьж байвал надад гурван төгрөг өгөх ажээ.

	— Хол явах уу? гэж намайг асуувал

	— Манай тосгон хүртэл бүтэн хагас цаг хэртэй явна. Ах томоотой хэвтсээр байвал, чамайг наана буулгана гэж жолооч хариу хэлэв.

	Одоо ойд чимээ аниргүй, тийм ч хүйтэн биш байгаа, шуургатай ч гэсэн тэнд дасгал хийж болох биз, бас гурван төгрөг ч илүүдэх юм биш гэж бодоод энэ ажлыг зарчмын хувьд зөвшөөрч байгаагаа илэрхийлбэл, жолооч бүхээгийн сарампай модон хаалга онгойлгов. Би цанаа урьдаар оруулаад, араас нь өөрөө оров. Согтуу ахын эрүүл дүү хаалга гаднаас нь хааж, мотор асаангуут бид хөдөллөө.

	Бүхээг дотор бүдэг гэрэлтэй, босоо хүнээс ч дээр байрлуулсан хоёр жижиг цонхонд цас шавж, түлээний хог хөглөрсөн шалан дээр үстэй дээлтэй нэгэн хүн дэрний оронд хусны тайрдас дэрлэн унтаж нэг хэсэг чимээгүй хэвтсэнээ, машин замын тойруу дээр донслоход, гэнэт босон харайж, даруй кинонд оруулахыг шаардаж гарав. Энд ямар ч кино гараагүй гэдгийг хэчнээн тайлбарлавч, үүд рүү зүтгэсээр байсанд би арга буюу хүч хэрэглэв. Би багаасаа зодоонд сүрхийн дээр танихгүй хүн согтуу, хөдөлгөөн удаантай учир түүнийг доор нь номхруулж унтуулав. Тэр хооронд машин ч хурдаа авсаар байлаа. Анхандаа машин хот дотуур мурийж тахирлаж яваа нь мэдэгдэж байснаа зам шулуухан болж, хотоос гадагш гарав. Гэвч, хаашаа явж байгааг бүү мэд, жижиг цонхонд нь гар хүрэх ч үгүй, за тэгээд хаашаа явааг төдийлөн сонирхсон ч үгүй.

	Машин зогсоход шуурганы исгэрэх сонстож байв. Жолооч хаалга онгойлготол, цас бужигнан дотогш орж ирэв.

	— За, ах маань амьд мэнд үү? гэж жолооч асуув.

	— Амьд мэнд ээ, хурхирч байгааг нь хараач!.. Кино үзнэ гэж дүүлээд байхаар нь бага зэрэг хашраахад хүрсэн шүү гэж намайг хариу хэлэхэд жолооч

	— Зөв, зөв, нударганы амт амсуулахад гэмгүй хүн. Юм балгачихаараа дандаа кино үзэх гээл, соёлжоод явчихдаг юм... Одоо кабинд оруулаад суулгачихъя, гэр ойртлоо, илүү дутуу яриа гарч юу магад, тосгонд орохдоо сууж яваг. Чи ахыг суулгачхаад дуртай тийшээ явахад болно гэв.

	Бид согтууг чихийг нь цасаар үрж бага зэрэг сэргээгээд, кабинд ороход нь туслан. Ингээд машины тэвш дотроос би цанаа авлаа,

	— Чамд баярлалаа, май гуравтаа ав. Надтай хамт тосгон хүрэх үү? Манайд очиж дулаац... Шуурга шуурч байгааг харав уу гэж жолооч хэлэв.

	— Үгүй дээ, баярлалаа. Би дасгал хийх хэрэгтэй гэхэд

	— За яах вэ, юу сайхан дур сайхан гэж жолооч өгүүлэв.

	Удалгүй машин бударсан цасанд далд ороход жолоочоос нь, хаана байгаагаа, хамгийн ойрын өртөө аль зүгт байгааг асуухаа мартсанаа санав. Би хөдөөгийн зам дээр хоцорчээ. Зүүн талд гацууран ой, баруун талд намгархаг сийрэг ой харагдана. Би чухам аль зүгт Ленинград байгааг мэдэхгүй хэр нь бушуухан аварга болж, Тосягийн сэтгэл зүрхийг эзэмдэх гэсэн хүч чадал, хүсэл зориг ихийн учир энэ байдалд төдийлөн ажирсангүй. Тэгтэл улин исгэрэх шуургыг нэвтлэн, алсад уурын тэрэгний дуун сонстоход би тэр зүг цанаа углан, битүү цаст он дотуур явлаа.

	Дараа нь ийм юм л санаанд байдаг юм. Би ой дотуур цанаар явлаа. Намгархаг энэ ойд намхан намхан нарс, хус ургах бөгөөд цасан доороос дов мэдэгдэх боловч, зузаан цастай тул явахад саад болсонгүй. Тэгтэл зүүн талын цанын бэхэлгээ тасарч, би яаж ч чадсангүй цана, таягаа мөрөн дээрээ тавьж, түрүүчийн замаа олох санаатай, бүсэлхийгээ хүртэл хунгарт шигдэн шуурган дундуур явтал миний явсан цанын мөрийг цас дараад нөгөөх замаа олж чадсангүй. Шуурга намдах шинжгүй, би даарч, хөл гараа бээрч эхэлсэнд, хэрэг бишидсэнийг ойлгож, улам хурдан алхсаар цаг, цаг хагас хэртэй явтал бэхэлгээ тасарсан нөгөө газартаа, цасанд гүн шигдсэн хөлийн мөр хараахан баларч амжаагүй түрүүчийн явсан газартаа буцаад ирсэн байв. Толгой эргэсэн байх нь.

	Тэгээд би цанаа хаяж, юун цанатай манатай болсон амьтан дахин нөгөө замаа эрэвч, ер олохгүй явсаар баруун хөлөө хөшсөнийг мэдэж, зулзаган нарсны ёроолд суугаад, хөлөө хооронд нь нүдэвч, ямар ч тус болсонгүй, харин хоёр гар нэмж хөшөөд, удалгүй бие тааламжтайяа нозоорч, цасан шуурганы хүнгэнэн исгэрэх дуунд зүүрмэглэв.

	Би янз бүрийн сайхан зүүд зүүдлэв. Дөнгөж арван хоёртой амьтан асрамжийн газрын бага ангид хэвтэж байх юм. Жижүүрийн хүмүүжүүлэгч багш бүх хүүхдийг сэрээж байгаа мөртөө намайг сэрээсэнгүй, энэ ч учиртай, би аливаа өвчнөөр өвдсөн болж сайн баашилж чаддаг юм. «Өвчтэй юм ханатлаа унтаг, өглөөний цайг нь оронд нь авчирч өгье» гэж багш ярив. Би орон дээрээ тааваараа тэрийн, босож нүүр гараа угаахгүй, хичээлд явахгүй, хэчнээн л бол хэчнээн унтаж болно гэж бодсоор хэвтэнэ... 

	 

	 

	НУУЦ НЭЭЛХИЙ

	Нойрон дунд нэг хүн мөрөн дээрээс татахаар нь багш намайг баашилж байна гэдгийг мэдэж, угаалгын газарт хөөж аваачихаар ирж гэж бодоод дурамжхан нүдээ нээвэл бас л зүүдэлж байх шиг.

	Хажууд, хүн болсоор миний үзээгүй сайхан хүүхэн зогсож байв. Невскийн гудамжаар, хамгийн хөл ихтэй цагаар нааш, цааш арвантаа явахад ч ийм сайхан хүүхэн дайралдахгүй. Тэр хүүхэн гялалзсан шар цана хөлдөө хийж, саарал өнгийн цэвэр ноосоор нэхсэн цанын өмд цамц өмсөж, дээр нь цагаан цэнхэр цасан ширхэг хатгамалласан мөн тийм малгай өмсжээ. «Ийм сайхан хүүхэн энэ бөглүү ойд хаанаас ирэв? Би хэдийн хөлдөж, нас бараад, диваажинд очсон хэрэг буй заа. Өмнө маань «сахиулсан тэнгэр байна уу?» гэсэн бодол зурсхийв. Үнэндээ, би бурхан тэнгэрт итгэдэггүй ч, багадаа бутархай мөнгө дэлсэх санаатай хааяа сүмд ордог байсан учир сахиулсан тэнгэр гэж юу байдгийг мэдэх билээ.

	Хүүхнийг дахин шинжиж харвал, тэнгэрийн дагинасын далавчгүй боловч, энэ газар дэлхийд төрсөн баймааргүй үзэсгэлэн гоо ажээ.

	— Уучлаарай, та тэнгэрийн дагина биш биз? гэж хэл ээдрэн асуувал

	— Үгүй ээ намайг Лида гэдэг, ямар ч дагина биш... Та осгожээ, осгож! гэж хүүхэн хариулаад намайг чангааж босгов. Гэвч би явж чадсангүй.

	Тэгээд тэр хүүхэн цанаа тайлж, цасанд шигдэн барин намайг нэг тийш чирч эхлэв. Нүдэнд нь нулимс гүйлгэнэн байхыг хараад би явж чадахгүйдээ санаа зовж, шүд зуун хэл дээрээ босоод хүүхний мөр түшиж гэлдэрлээ. Хөл мэдээ алджээ.

	Удалгүй бид жижиг талбайд ирж, хүүхэн намайг нэг улиасны дэргэд аваачин түшүүлж орхиод, өөрөө өөр нэг мод руу очиж, гараараа илж, холтосноос дөнгөж цухуйж байсан дэгээг дарах шиг болов.

	— Одоо та дулаацаж бүх юм сайн сайхан болно. Миний ээж эмч хүн, танд тусална гэж хүүхэн ялдам сайхнаар хэлэв.

	— Юуны чинь эмч домч. Хүн нэгэнт үхсэн бол үхсэн, үхээгүй бол үхээгүй. Хэрэв хүн үхсэн бол тэгээд л дууссан хэрэг. Би үхсэн үү, үхээгүй юү? Нөхөр сахиулсан тэнгэр та, чин үнэнээр хэлж өгөөч гэж би үгээ зөөн арай чарай хэлэв.

	— Одоохон хоёулаа гэртээ очно. Шалгаж байна. Шууд доошоо орж болохгүй гэж хүүхэн зөөлнөөр хариулав.

	Тэгтэл талбайн цаад талын нэгэн гацуур модны голд жижигхэн дөрвөлжин цагаан гэрэл асаж, хоёр удаа анивчаад унтрахад, оронд нь дугуй ногоон гэрэл асахыг би харав.

	Нэгэн хормын дараа талбайн дундах цас хөдөлж, дугуй ан цав үүсээд улам томорсоор гэнэт зөөлөн шуугих чимээ гарч, өнгөлөн далдлах зорилгоор дов барьж бэхэлсэн нээлхийн дугуй таг нээгдлээ. Таг гозойж доторх төмөр гадаргуу нь гялалзах агаад, дээр нь жишүү татсан ховилууд харагдана. Харанхуй хар худгаас газар доторх салхи үлээж, халуун агаарт цас хайлна. Худаг ариутгах татуурын хоолой шиг дугуй боловч нэлээд уужим ажээ.

	— Энэ юү вэ гэж гайхавч, би юу ч хэлсэнгүй.

	— Та наашаа сууж, дулаац, тэгээд доошоо бууж, гэртээ харина гэж хүүхэн хэлээд, намайг нээлхийн дэргэд чирэн авчирч,

	— Та суугтун, хөлөө унжуулаад, гараа худгийн дээрээс ээ. Би цанаа аваад ирье, цанаа орхиж болохгүй гээд явлаа. Би нээлхийн ирмэгт тонгойн сууж, доороос халуун агаар цоргин байтал, хоёр хөл, ялангуяа баруун нь ихэд өвчин орж, гэслээ. Гар бас шархиран өвдөнө.

	Удалгүй хүүхэн цанаа авчирч, нээлхий рүү хаяхад цана нь их л удаан унах шиг санагдаж, хэсэг хугацаа өнгөрсний дараа бөглүү чимээ гарав.

	— Хугарчихлаа! гэж намайг хэлэхэд

	— Хугарвал хугараг, хамгийн гол нь газар дээр юу ч үлдээж болохгүй... Таны бие гайгүй юу? Бууж чадах уу? гэж Лида хариу асуув.

	— Чадна. Харин хаачих гэж байна?

	— Гэртээ харих гэж байна. Очоод бүгдийг мэдэх болно.

	Би нээлхийн дээрээс тонгойв. Гэрэлд ойр байгаа төмөр гишгүүр, бариул мөнгөрөн гялалзаж, эгц доош оджээ. Худгийн дугуй хана шар туяа татаж, доош харанхуйтан харлана.

	— Би түрүүлж таныг түшиж явъя гээд, Лида намайг хажуу тийш аяархан түлхэж, худагт оров. Араас нь би хөлөө арай ядан буулгаж, гишгүүр тэмтрэн бүлээхэн гөлгөр бариулаас барьсаар хаачихыг бүү мэд доошлон буулаа.

	Дээрээс халуун салхинд хайлсан цасны ус дусаж, надаас хэдэн гишгүүрийн доор яваа Лида «Рамона» гэдэг дууг аяархан дуулах нь сонсогдоно. 

	 

	«Урьхан салхины дуудахыг сонсоно уу чи, Рамона? 

	Угтаа энэ чинь хайрын уянга юм шүү, Рамона. 

	Цагаан шувуудын цуваа шиг сэмжин үүлс хөвөрч, 

	цайвалзан гялбалзаж биднийг алсын алсад дуудна... » 

	 

	Лидагийн таатайхан хоолойг би чих тавин сонслоо. Холдоогүй, ойрхон байгаагаа надад мэдэгдэх гэж зориуд дуулсан юм санж.

	— Таныг хэн гэдэг вэ? гэж Лида гэнэт дуулахаа больж асуув.

	— Василий Васильевич гэдэг. Танилцсаны учир та намайг Вася гэсэн ч болно гэж би хариулав.

	— Вася аа, би одоохон гэрэл асаая гэж тэр хэлээд хашлаганы жижигхэн төвгөр дээр дартал гэрэл цэлсхийн асаж, шар төмрөөр доторлосон хана харагдахын сацуу толгой дээр нээлхийн таг өөрөө хаагдаж, шуурга ер байгаагүй мэт алга боллоо. Гэнэтийн энэ байдлаас би цочиж, бариулаас гар алдарч, золтой л уналгүй тогтов. Тэгж тогтох гэж оролдохдоо зүүн гараар бариул хүчтэй дэлсэж, цаг минь нэг учир болов бололтой, доош юм асгарах чимээ гарав.

	— Чөтгөр! Муу новш! гэж би шүдэн завсраараа хараав.

	— Та чинь хараал тавиад юу болов оо? гэж Лида доороос айсан өнгөөр асуув.

	— Би таныг хараагаагүй, худалдаачныг хараасан юм. Миний цагны механизм асгарчихлаа. Долоон эрэг, хорин чулуу цөм асгарч, ганц гэр нь үлдэв. Хүнд итгэх арга алга! гэж би хариулав.

	— Вася аа, битгий гунь, та шинэ цагтай болно. Би аавыг гуйж, алтан цаг хийлгээд танд бэлэг болгоё.

	— Би танаас цаг авахгүй. Хэдийгээр би Лиговкад суудаг ч, эмэгтэй хүнээс бэлэг авах нь надад таарахгүй. Танай аав цаг хийдэг хүн үү?

	— Цагчин биш, гэхдээ цаг хийж чадна.

	— Лида аа, энэ яриаг орхиё. Би төмөрчин хүн учир энэ ханыг юугаар хийснийг сонирхож байна. Юугаар хийсэн юм? Зэс гэхэд зэс биш, гууль гэхэд гууль биш... ойлгохгүй байна гэж би хэлэв.

	— Үүнийг алтаар хийсэн юм. Алт зэвэрдэггүй гэж аав ярьдаг. Харин энэ шат, бариулыг цагаан алтаар хийсэн юм. Цагаан алт ч бас сайн материал биз дээ гэж Лида тайлбарлав.

	Тэгтэл, би бас дахиад шатан дээрээс үсэрчихсэнгүй.

	— Яахаараа хана нь алт, гишгүүр нь цагаан алт байдаг билээ. Би хаана байна? Эсвэл би зүүдэлж байна уу?! гэж асуув.

	— Үгүй, та зүүдлээгүй. Та өөр сонин юм зөндөөг үзэх болно гэж Лида тайван хариулав.

	Тэр хооронд шат дуусаж, бид жижиг талбайд буувал, тэнд Лидагийн цана хугарчихсан хэвтэж байв. Өмнө талд тас хар, битүү төмөр хана, баруун талд хананд бичгийн машиных шиг янз байдалтай үсэг бүхий олон товчлуур байв.

	Тэр зуур би цагаа харвал үнэхээр бүх эд анги нь нүүртэйгээ хамт мултарч ганц гэр нь үлджээ.

	— Энэ муу хогийг гараас салгаад өгөөч. Даарснаас гар хөдлөхөө байчхаж. Энэ мууг авч, газар хая! Намайг хэрхэн залилсныг бодохоор дотор муухайрч байна гэж би Лидад хэлэв.

	Хүүхэн миний хуучин цагийг гараас тайлж, гэрийг газар хаяад, оосрыг цанын цамцныхаа халаасанд хийж,

	— Энэ оосор танд хэрэг болно гэж инээмсэглэж хэлээд, ханын товчлуур дээр таван удаа дарж, гүйцэд нэрээ бичмэгц, хана хоёр тийш нээгдэж, газрын гүн рүү шурган орсон бага зэрэг налуу нэгэн урт гудамд бид орж очлоо. Эндхийн ханыг гялалзтал өнгөлсөн хас, ногоолин хавтангаар доторлож, шалыг ягаан гантигаар хийжээ. Хананд зоосон бүдэг дэнлүүнүүд жигд хурц гэрэл цацруулна.

	«Намайг хааш нь аваад ирэв? Гадаадын тагнуулын нууц үүрэнд ороод ирэв үү?» гэсэн бодол тархинаа харван оров. Тэр үед бөмбөгнөөс хоргодох байр байгуулаагүй, метроны тухай ярихын ч хэрэггүй байсан үе. Чулуун нүүрсний уурхай гэхэд энд төстэй юм алга байв.

	— Зогс! Хааш нь дагуулж авчирснаа хэл! Цэргийн ямар ч нууцыг би задруулахгүй! гэж би хашхираад цааш явахгүй гэж хана налан зогсов.

	— Надтай ингэж ярьж яахан болно! Чиний тэр нууц надад хэрэггүй! гэж Лида гоморхов.

	— Гэсэн ч хэн үүнийг байгуулав? Хэн энэ сэжигтэй ажлыг хийв? Хариул! гэхэд

	— Энэ бүхнийг миний аав бүтээсэн юм... Гайхах чинь аргагүй. Юу ч үгүй хоосноос юу санаснаа бүтээдэг төрөлхийн их авьяастай хүн гэв.

	Би сайхан Лидагийн энэ үгэнд гайхаж балмагдан хананаас хөндийрч, хүүхэд адил хойноос нь дуулгавартай дагав. Ийм сайхан хүүхэн тагнуул байж таарахгүй, тэгээд ч намайг яаж тамласан ч, яаж магтаж мандуулсан ч надад задруулаад байх нууц байхгүй гэж бодсоноо хүлээх хэрэгтэй. Учир нь би цэргийн нууцыг мэдэхгүй билээ. Хэдийгээр би чухал үйлдвэрийн газар ажилладаг ч миний энэ үйлдвэр бол хотын ахуйн хэрэгцээний системд багтдаг «Ленинградын аж ахуйн хэрэгцээний цохимол төмөрлөгийн үйлдвэр № 6» гэдэг гэрт юм угаадаг цагаан төмөр сав, жижиг хүүхэд усанд оруулдаг төмпөн, усны лааз, сантехникийн усны сав зэргийг хийдэг газар билээ.

	Удалгүй газрын доорх тансаг гудам дуусаж, гантиг дугуй танхимд ирлээ. Танхимын өндөр цонхоор нарны гэрэлтэй адил хиймэл гэрэл хурцаар тусна. Эндээс царс модоор доторлосон өөр танхимд орж, тэндээс өөр танхимд тэндээс найрал дуучдын дуулах тавцан, тайз бүхий бас нэг танхимд орж, сүүлдээ тэр олон тансаг өрөө тасалгааны тоог алджээ. Би гайхан алмайрч явахад Лида ер ажиггүй, энэ бүх байдалд дассан бололтой явна.

	Бидний хөлийн чимээг цуурай давтаж, газар доорх энэ ордонд өөр хүн амьтан байсангүй. Би Лидагаас яагаад замд хүн амьтан дайралдахгүй байна, энэ ордонд олон хүн байдаг уу? гэж асуувал, энд гурван хүн суудаг бөгөөд энэ бүхэн түүний аав ээж болон өөрт нь харьяалагддаг хэмээн тэр тайван хариулав.

	— Гурван хүнд ийм олон том ордон байх гэж үү? гэж би дуу алдвал, Лида

	— Тийм ээ, энд бид гурваас өөр хүн байхгүй гэж тайван хэлэв.

	Тэгээд усанд сэлэх хиймэл цөөрөмтэй цагаан гантиг танхимыг өнгөрч, жижиг гудмаар эргэтэл, Ленинградын айлуудынхаас ялгагдах юмгүй жирийн нэг шатны талбай болж, манай хотод хэчнээн л бол хэчнээн байдаг хүрэн хулдаасан бүрээстэй жирийн модон хаалганы өмнө ирж, Лида жирийн хонхны товч дарлаа.

	Дунд хэр насны, царай зүс, нуруу туруу сайтай эмэгтэй үүд онгойлгож, бид үүдний өрөөнд орлоо. Энд ямар ч онцгой тансаг юм байсангүй, үүдний өрөө шиг л өрөө байлаа.

	— Ээж ээ, танд шинэ танил Василий Васильевичийг танилцуулъя. Осгочхоод тусламж хэрэгтэй байгаа юм гэж Лида хэлээд, над руу хандаж, — Миний ээжийг Елизавета Петровна гэдэг, танилцацгаа гэлээ.

	Тэгээд намайг дотогш оруулж, диван дээр суулгаад, Лидагийн ээж миний гутлыг тайлуулж, хөлийг минь үзэв. Баруун хөлийн тавхай хөлдөж, мэдээгүй болжээ. Елизавета Петровна нэгэн тос түрхэж, дараа нь спиртээр арчтал, маш их өвчин орж, зүрх шархирав.

	— Тэсэж үз, хүү минь, тэсэж үз. Лида, чи төмпөнд бүлээн ус авчир, халуун ус болохгүй шүү гэж Елизавета Петровна зөөлнөөр хэлэв.

	Би хэдийгээр өвдөж байлаа ч өрөөний доторхыг сонирхон харж байлаа. Өрөө гуч орчим ам метр талбайтай, доторх тавилга нь муугүй боловч бас л элдэв тансаг юмгүй, алт, мөнгө, үнэт эрдэнэ гоёл чимэглэл хана, таазны алинд ч харагдсангүй. Нимгэн хөшигний цаанаас нарных биш ч, өдрийн гэрэлтэй адилавтар гэрэл тусна. Нэг хаалга үүдний өрөө рүү, нөгөө нэг хаалга хажуугийн өрөө рүү орох ажээ.

	Удалгүй өвчин намдаж надад гэрийн шаахай өгч, Лида намайг жорлонгийн хажууд орших халуун усны өрөөнд аваачив. Сантехникийн өрөөг цагаан паалангаар доторлосон цэв цэвэрхэн гял цал харагдавч ямар ч тансаг байдал харагдсангүй. Намайг хөлдсөн хөл дээрээ догонцсоор буцаж ирэхэд, дөрвөн хүний ширээ засчихсан, дээр нь шилэн савтай архи хүртэл тавьсан байв.

	Тэгтэл хажуугийн өрөөнөөс дунд хэрийн насны их ухаалаг царайтай хүн гарч ирэв. Гадна байдлаар инженер техникийн ажилтан шиг харагдах агаад, үнэтэй биш ч цэвэр хувцас өмсжээ. Лида, бид хоёрыг танилцуулж, Тэр хүнийг Николай Алексеевич гэдэг болохыг би мэдэв.

	— Газар дээрх шуугиант ертөнцөөс манай анир чимээгүй сууцанд ирсэн зочныг харахад таатай байна. Та архи уудаг уу? гэж тэр хэлэх зуураа надтай гар барив.

	— Ер нь уудаггүй, гэхдээ та нартай танилцсаных хоолны өмнө ганц хундага тогтооё гэж би додигор хариулаад, Николай Алексеевичтай тулгасны дараа цөм оройн хоол идэж эхлэв.

	Хоол нь амт, тэжээл сайтай боловч ямар нэгэн ер бусын идээ будаа, архи дарс ширээн дээр байсангүйд миний гайхаш төрөв.

	Хоолны дараа гэрийн эзэн намайг өөрийнхөө тасалгаанд урьж, зөөлөвчтэй сандалд суулгаад, тамхи тат гэлээ. Тасалгаа тохилог уудам агаад, дотор нь номтой тавиур нэлээд хэд байх боловч баян тансаг байдал ер харагдсангүй. Анхаарал татах юм гэвэл бичгийн ширээн дээрх тусгай тавиур дээр шилэн бүрхүүлд хийж тавьсан тоглоомон уурын тэрэг ажээ.

	— Таны гайхах аргагүй. Та газрын доор их гүнд байгаагаа мэдэж байгаа, та миний газар доорх ордныг үзэж гайхаж балмагдаж, тэр ч байтугай өөрийнхөө ухаан санааны эрүүл саруул эсэхэд эргэлзэж байгаа. Тийм үү? гэж Николай Алексеевич яриа үүсгэв.

	— Нээрээ тийм. Миний тархи бүр эргэж гүйцээд байна гэж би даруй зөвшөөрөв.

	— Та санаа зоволтгүй, таны ухаан санаа эрүүл саруулаараа байна. Та, би, таны энд үзсэн бүхэн бодит зүйл. Барин тавин итгэхэд бэрх ч, та миний ярих түүхийг анхааралтай сонсоод, бага сага юм ойлгох болно гэж миний шинэ танил ярилаа.

	 

	 

	ГАЙХАМШГИЙГ БҮТЭЭГЧИйН ӨГҮҮЛЭЛ

	Николай Алексеевич ширэн бүрээстэй зөөлөн сандалд шигдэн, «Сафо» тамхи татаж, өөрийн тухай яриаг эхлэв. Түүний амьдрал их сонин тул би бараг үг бүрийг нь тогтоосон бөгөөд энд түүний ярьсныг дэлгэсүгэй.

	— Би Петербургт Пряжка голын эрэгт төрсөн. Миний эцэг жирийн түшмэл хүн бөгөөд ээж гэр ахуйн ажилтай байв. Эцэг эх чинээлэг биш амьдралтай ч эвсэг сайхан амьдарч байлаа. Намайг зургаан настай байхад аав хүнд өвчнөөр нас барсан. Нас барахынхаа өмнөхөн намайг дэргэдээ дуудаж, нэг чухал юм хэлэх гэсэн бололтой, бие нь суларч, их халуунтай байснаас үг нь тасалдаж, «Авьяасаа газарт бүү бул», «Зэрэглээнд бүү итгэ»... гэсэн ойлгомжгүй зөвлөгөөн хэлэх сонсогдоно. Бие нь улам дордож, доктор намайг нас барж байгаа хүний өрөөнөөс хөөсөнд, аав надад тодорхой юм хэлж чадсангүй өнгөрөв.

	Аавыг Митрофаньевын оршуулгын газар луу авч явахад би тэргэн дээр сууж явав. Шарилын араас нэлээд олон хүн явж байсан санагдана. Тэр үед би үүнийг төдийлөн анхаараагүй ч, хожим томроод, аав минь сайхан сэтгэлтэй, жирийн амьдралтай, олноор ихэд хүндлүүлсэн хүн байсныг хажуу айлынхаас дуулсан юм. Хэрэв циркт ажилласан бол ер бишийн авьяас билгээрээ хөрөнгө зөөртэй болох байсан гэлцэнэ. Гэтэл энэ авьяасаа тун ховор, дандаа үнэ төлбөргүй хэрэглэдэг байв. Нисэж яваа шувууг зогсоож, сүүг агшин зуур хоормог, хоормогийг сүү болгож чадахаас гадна муурын нурууг илж санаснаараа саарал муурыг хар, хар муурыг шар болгож чаддаг байжээ. Нэг охин юм аваад ир гэж ээжийнхээ өгсөн нэг рублийг тоглож байгаад тасалчхаад гадаа уйлж байсныг аав хараад, урагдсан тасархайг нийлүүлж үлээхэд ямар ч залгаа мэдэгдэхгүй бүтэн болсон гэж хүмүүс ярилцана.

	Бас нэг ийм явдал болжээ. Зун Пряжка голын цаад талд нэг байшин шатахад наад талд байсан хүмүүс голоор гарах гэж нэлээд хол байсан гүүр лүү гүйсэнд, аав тэднийг зогсоож. чигээрээ гарч болно гээд тэмдэглэлийн дэвтрээсээ нэг цаас урж дээр нь юм бичээд гол руу хаятал, тэр даруй голын хэсэг зурвас газар зузаан мөсөөр хучигдаж, хүмүүс нөгөө эрэгт гүйлдэн гарч, гал сөнөөгчдийг ирэхээс өмнө галыг унтрааж, хүмүүсийг аварчээ. Аав ч бас гал унтраахад оролцжээ. Нөгөө хүмүүс буцахдаа гүүрээр гарахгүй, мөсөөр гарах гэхэд аав яагаад ч юм зөвшөөрсөнгүй, голын дээрээс тонгойж, нэгэн юм шивнэн хэлтэл мөс агшин зуур хайлсан гэнэ.

	Ааваас хойш ээж удалгүй нас барав. Манай жижиг байранд «Жорж Борманы» шоколадны үйлдвэрт тоологчоор ажилладаг, ганц бие нагац эгч Клава орж, намайг асрамждаа аван, хатуухан гараар хүмүүжүүлсэн юм.

	Удалгүй, намайг наймтай байхад хачин явдал тохиолдов. Манай байшингийн Снегирев Толикийн эцэг, эх нь хүүдээ сайхан хийцтэй, үнэтэй тоглоомон уурын тэрэг авч өгөв. Толик тэр тоглоомоо гадаа гаргаж тоглоход, бүх хүүхэд атаархан хардаг байв. Нэгэн шөнө би тэр уурын тэргийг зүүдлээд сэрэхэд, миний орны дэргэд нөгөө тоглоом байж байв. Би эхлээд Толикийг тоглоомоо надад өгчээ гэж бодсоноо тэр их харамч хүүхэд тул энэ бодлоо тэр доор нь орхив.

	Би өдөржингөө гэртээ уурын тэргээр тоглов. Клава эгч ажлаасаа ирээд энэ үнэтэй тоглоомыг харчхаад намайг хулгай хийсэн болгож хаанаас авсныг байцаан зодож гарав. Би хаанаас ч аваагүй, Снегирев Толикийн энэ уурын тэрэг нэг мэдэхэд л миний хажууд байсан гэж хариулсанд эгч намайг чихнээс хөтлөн Толикийнд аваачиж,

	— Танай тоглоомыг авчирлаа. Та нар уучлаарай, манай энэ дахиад хүний юм авахгүй гэж Толикийн ээжид хэлэв.

	— Толикийн уурын тэргийг хэн ч аваагүй, энд байгаа гэж Толикийн ээж хэлээд, Клава эгчийг нөгөө өрөөндөө орууллаа.

	Толик хивсэн дээр яг минийх шиг уурын тэргээр ажиггүй тоглож суухыг хараад, Клава эгч гайхаж, хоёр тоглоомыг зэрэгцүүлэн үзвэл, ялгах юмгүй адил байсанд сандрангуй байдлаар намайг хөтлөн гэртээ оруулаад ямар ч байсан хулгайн мөнгөөр л энэ гайтай уурын тэргийг авлаа хэмээн үзэж, намайг дахин балбав.

	Үүнээс хойш, би өөр хүнд байхыг нь харсан тоглоом, чихэр зэрэг зүйлс олонтоо миний дэргэд бий болох бүрийд эгч намайг залхаадаг байлаа. Миний энэ тоглоом, чихэр өөрөө бий болоод байна гэдгийг эгч үнэмшихгүй, би ч өөрөө учрыг нь олохгүй байв. Гэхдээ би яваандаа зодуулахаас зайлж, хувь заяаны эрхээр бий болсон энэ бүх бэлгийг Клава эгчээс нуудаг болсон билээ.

	Би гимназаа алтан медальтай төгсөөд Технологийн дээд сургуульд орж онц суралцаж байсан хэдий ч Клава эгчийн мөнгөөр даржин амьдарч байлаа. Одоогийн оюутнуудад тэр дээр чинь цалин өгдгийг би мэднэ. Миний үед тийм юм байгаагүй юм. Зарим оюутан юу хүссэн бүхэн нь байсаар мөртөө муу сурч байхад би тэргүүн зэргийн оюутан мөртөө модоо барих шахам амьдарч байгаадаа гутардаг байв.

	Нэг өдөр би ийн гутрангуй бодолд дарагдан Садовойн гудамжаар явж байгаад, алт мөнгөний дархны шилэн үзүүлэнгийн өмнө саатан зогсов. Тэнд, үнэт эрдэнэсийн дунд, шигтгээтэй том алтан бөгж байв. Би тэр бөгжийг хэзээ их мөнгөтэй болж ийм бөгжтэй болдог бол гэж бодсоор харж зогстол, гэнэт баруун гарын хуруунд хүйтэн төмөр хайрах шиг болохоор нь харвал, чигчий хуруунд минь үзүүлэнгийн хар хилэн дээрх шиг яг тийм бөгж гялалзаж байв. Тэгэхэд л би байгалиас надад ямар их хачин авьяас билэг заяаж, гайхалтай үлгэрийн юм шиг амьдрал хүлээж байгааг анх ойлгов.

	Өөрийн ид шидтэй авьяас, чадварыг бүрэн үнэмшиж итгэх хүсэлд автан, тэнд байсан тамхины алтан хайрцаг, хэдэн бөгж, бугуйвч, алмаас чулуун ээмгийг хартал, тэр бүх эрдэнэс, тодруулж хэлбэл, яг тэдгээрийн хувилбар миний халаасанд орсон байлаа.

	Би хойшоо харсан цонхтой жижиг байрандаа эргэж ирээд, юм бүрийг шинэ хүний нүдээр харвал, урд өмнө юутай ядуу зүдүү амьдарч байснаа мэдэв.

	— Одоо манайд шинэ, сайхан амьдрал эхэлнэ. Юуны өмнө танд энэ ээмгийг бэлэглэе гэж би Клава эгчид хэлэв.

	Клава эгч ээмгийг алган дээрээ тавьж, цэгнэж үзээд

	— Яасан хүнд юм! Яг л цэвэр алтаар хийсэн юм шиг! Одоо эрдэнэсийг сүрхий дуурайлгаж хийдэг болжээ гэв.

	— Хуурамч эд биш, ёстой цэвэр алт, жинхэнэ алмаас байхгүй юу. Эд ч бас жинхэнэ эрдэнэс гэж хэлээд, халааснаас алт мөнгөн эдлэлүүдийг гаргатал, Клава эгч айсандаа гуйвж, ээмгээ, гарыг нь түлсэн юм шиг газар хаяад

	— Чи эднийг хаанаас хулгайлав?! Чи ийм их баялгийг насандаа ч хөдөлмөрлөөд олохгүй! гэж уйлан асуув.

	Би юу ч хулгайлаагүй, оргүй хоосноос санаснаа бүтээдэг агуу их авьяас чадлын ачаар ийм юм бүтээлээ гэж хэчнээн тайлбарлаад ч, эгч ойлгосонгүй, ойлгохыг хүссэнгүй, асгартал уйлсаар байлаа.

	Маргааш нь хичээл тараад иртэл эгч байсангүй. Гдов руу холын хамаатнууд руугаа явлаа гэж зурвас үлдээгээд, өөрийн гэсэн хогшлоо аваад бүр явсан байв. Дахиад бид хоёр уулзалдаагүй юм.

	Клава эгчийн гэнэт явсанд би гутарсан хэдий ч, нэлээд тохилог шинэ байранд шилжин орох болсноор гунигт бодлоо мартсанаас гадна удалгүй анагаах ухааны дээд сургуулийн оюутан, сайн хүүхэн ерөөлөөр дайралдаж Лиза эхнэр минь болов. Лиза эд агуурсанд биш, надад дурласныг хэлэх хэрэгтэй. Танилцсаны дараахан бид хоёр гадуур уулздаг байсан учир, тэр миний ямаршуухан амьдардгийг мэдэхгүй, оргүй хоосноос юм бүтээдэг авьяасыг минь ч мэдэхгүй байлаа. Намайг энэ гайхамшигт авьяас билгээ хуримынхаа дараа хэлтэл, Лиза баярлаагүйгээр барахгүй, харин ч гутарч билээ.

	Удалгүй бид охинтой болж, Лида гэж нэр өгөв. Шинэ хүн нэмэгдсэн явдал хотын захад зуслантай болох хүсэл төрүүлэв. Худалдаж авна гэхээр зарим зуслан хэтэрхий жижиг, зарим зуслан хэтэрхий доожоогүй, ердийн аргаар барьж байгуулна гэхээр их цаг орох байсанд би өөрөө байшингийн зураг төсөл зохиож хотын захад хэсэг газар худалдан авч, тэнд очоод зураг төслөө өвсөн дээр дэлгэж, шилтгээнээ сэтгэлдээ төсөөлөн бодтол, арван дөрвөн өрөөтэй, чулуун байшин яах ийхийн зуургүй бослоо. Маргааш нь бид зуны шинэ байрандаа нүүж орлоо.

	Тэгээд эхнэр маань гэрийн ажил хийх хүн эртэл, нутгийнхнаас нэг ч хүн манайд ажиллахыг хүссэнгүй. Зэргэлдээх айлууд биднээс тахал гарсан мэт зугтаах болов. Нүд ирмэх зуур цулгуй газар байшин боссоноос болж зуслангийнхны зарим нь бидэнд итгэхгүй болж зарим нь сандралд орж, нэлээд хэдэн хүн, тэдний дотор сүмийн лам хий судлын өвчин тусаж, эдгэрэх найдлагагүй амьтан эмнэлэгт хүргэгдэв. Манайхыг бүх нийтээр шуугин хэлэлцэж, эхнэр тувт уйлж, дахиад хоосноос юм битгий бүтээ гэж байнга шалах болов. Бид зуслангийн байшингаа хүн авахгүй болохоор буулгаж худалдаад хот руу буцаж очсоноор энэ удаагийн паян дуусав.

	Удалгүй би дээд сургууль төгсөж, хувийн барилгын газар инженерээр ажиллав. Ажилд оронгуут миний аль зэрэг ажил хэрэгчийг шалгахаар Петербургийн нэг заводын дэргэд трансформаторын шовгорыг зураг төслийн нь хийж бариулах даалгавар өглөө. Би зураг төсөл зохиож, барих газрыг тэмдэглээд байтал, барилга эхлэх ёстой тэр өглөө материал очоогүй байхаар нь, ажлыг хугацаанд нь, тэр ч байтугай илүү сайнаар хийх хүсэлд автаж, бүх зургийг дахин нэг сайн хараад, трансформаторын шовгорыг дотоод бүх тоноглолтой нь агшин зуур бүтээчхэв. Намайг зүтгэлийг минь үнэлж, албан тушаал ахиулна гэж бодсон чинь буруудаж ажилчид ажилгүй болсондоо дургүйцэн, барилгын материал нийлүүлэгчид алдагдалд орсондоо гомдоллож, шовгорыг бүтээх үед харж байсан аравтын дарга солио тусаж, эмнэлэгт хүргүүлэн, улмаар тэдний гэр бүл тэжээгчээ алдав. Энэ бүхний эцэст пүүсийн дарга намайг тасалгаандаа дуудаж, ярилцахдаа цаашид иймэрхүү янзаар барилга байгууламж бариад байх юм бол пүүс захиалагч нарынхаа итгэл алдах аюултайг надад анхааруулаад, надаас дахиад гайхамшигт юм бүтээхгүй гэсэн баталгаа бичгээр өгөхийг шаардахаар нь би татгалзаж, тооцоо бодов.

	Үүний дараа би эхнэр охин хоёроо Петербургт түр орхиод, Сибирьд төмөр замын нэгэн өртөөнд очив. Тэнд ажилчны жижиг тосгон байгуулж байв. Нэг өдөр би тайгад анд яваад ойн түймэртэй дайралдаж, хаашаа ч зугтах аргагүй болж гал нөмрөн ирэхэд дотроо шурган шаттай өндөр туйпуун цамхаг агшин зуур босгож дээр нь гарч амьд мэнд үлдэв. Ойн түймэр тээр доогуур өнгөрөв. Энэ цамхаг их холоос харагдах учир элдэв яриа дэгдэж, хамт ажилладаг нэг хүн надад атаархаж, намайг барилгын материал хулгайлж, хувийн зорилгоор цамхаг барив хэмээн удирдлагад мэдээлэл бичив. Шүүх надад заналхийлж, миний бүтээсэн цамхаг бол юу ч үгүй хоосноос бүтсэн гэдгийг би нотолж чадахгүй учир арга буюу Петербург рүү зугтлаа.

	Удалгүй империалист дайн дэгдэв. Би ийм их авьяас билигтэй хүн өөрийгөө нүдний цөцгий мэт хамгаалах учиртай тул дайн тулалдаанд орж болохгүй гэж үзэж, фронтод явуулахаар зарлан дуудах ирэхэд нь цэргийн яаманд очиж, намайг Петербургт гэрт минь үлдээгээч оронд нь байлдаж буй армид өдөр бүр зургаан ямхын зуун их буу, бүрэн сум хэрэглэлийн хамт бэлдэж өгье гэв. Ийнхүү би ганцаараа хэд хэдэн үйлдвэрийг орлож, цэргийн үйлдвэрээс олон мянган хүнийг армид татах бололцоо олгох байтал миний саналыг эргэлзсэн маягтай сонсоод дараа нь намайг гайхамшигт авьяас чадлаа үзүүлэх ч бололцоо олголгүй гудамжинд хөөн гаргав.

	Тэгэхээр нь би цэргийн албанаас чөлөөлөгдөх улиг болсон арга сонгон авч, цэргийн эмч нарт их хэмжээний хахууль зүгээр л атгуулчихсан чинь намайг эрүүл мэндээр цэргийн албанд тэнцэхгүй гэж үзлээ.

	Хайрт эхнэр, өсөж буй охиныхоо хамт гурван жилийг амар жимэр, жаргалтай өнгөрүүлж байтал хувьсгал гарч, иргэний дайн интервенц дэгдэж намайг Улаан армид татах гэв. Энэ удаа эмч нар хахууль авч зүрхэлсэнгүйгээр барахгүй, бүр хахуульдах гэсэн хэргээр шүүхэд мэдүүлнэ гэж сүрдүүлэв. Хүнээ олоогүй шиг бололтой. Дайнд явах эсвэл гэр бүлийн хамт гадаадад гарахаас өөр замгүй болов. Би онцгой хүн болохоор аль эртнээс бусдын хэрэгт оролцохгүй, тэр тусмаа цус урсгасан яргалалд оролцохгүй гэж шийдсэн учир дайтахыг хүссэнгүй. Гэхдээ хилийн цаана байх гэдэг хүсмээр юм бишийг тэнд намайг бусад урилгагүй цагаачдын адил гамшиг зовлон хүлээж буйг мэдэж байсан учир гурав дахь замыг сонгон авсан юм.

	Би хүмүүсийн хөл, дайн, хувьсгалаас дайжиж газар доор энэ нууц ордныг бүтээсэн юм. Энд бид бурхан шиг өөрийн дураар элбэг хангалуун амар жимэр амьдарч байна. Та нарын тэнд газар дээр юу болж буйг радиогоор сонсдог. Охин саяхан болтол Ленинградад холын хамаатныдаа байж сургуулиа төгсөөд одоо бидэнтэй хамт суудаг... Танд асуулт байна уу? гэж хүүрнэв.

	— Танаас асуух юм байлгүй яах вэ? Яагаад танай энд, сууцнаас бусад нь гял цал болсон цооног нь алт, шат нь цагаан алт, за тэгээд тансаг баян танхимууд залгах мөртөө суудаг байр нь элдэв эрдэнэс, гоёл чимэглэлгүй байдаг байна? гэж би асуулаа.

	— Алт мөнгө гоё ганган танхим, ер нь энэ бүх ордон бол миний амьдралын зорилго биш, зүгээр л миний суу билэг, хүч чадлын нотолгоо мөн. Миний байрны баян тансаг биш байгаа нь өөрийн агуу авьяас билгийн ачаар хорвоогийн бүх хүнээс баян гэж бодож байвал болоо гэж боддогийн минь илрэл. Түүнээс гадна... эхнэр минь элдэв тансаг зүйлгүй байранд байхад чөлөөтэй, сайхан байдаг гэдэг юм гэж Николай Алексеевич хариулав.

	— Энд газарт байхад уйдах уу? гэж би хянуур асуув.

	— Би газарт биш газар доор байна. Газарт үхсэн хүн байдаг бол би эрүүл саруул цаашид ч олон жил амьдрах болно! Юу хүссэнээ байлгадаг болохоор «уйдах»-ыг мэдлэггүй юм. Би энд өөрөө өөртөө эзэн! хэмээн тэр ялимгүй гоморхсон байртай хариулав.

	— Суу их авьяас билгээ бүх хүн төрөлхтний ашиг тусын тулд зориулах юм сан гэж бодогдохгүй юм уу? гэсэн шаггүй асуулт тавьтал,

	— Би хүмүүст их хор хүргэж чадах боловч тэгдэггүй юм. Энэ ч тийм бага юм биш. Би дундыг барьж явдаг гэж Николай Алексеевич хүйтнээр хариулав.

	Бидний яриа төгсөх тийшээ хандсаныг ойлгож, ийм суут хүнийг зүгээр л овог нэрээр нь дуудаад байх эвгүй байгаагаа хэлэв.

	— Танд ямар нэг цол бий юу? Та магад профессор биз? гэвэл

	— Энэ дэлхийн бүх профессор ч надад хүрэхгүй. Эхнэр маань тоглоом болгож намайг заримдаа Бүтээгч гэж нэрлэдэг юм. Таны сэтгэлд нийцвэл намайг тэгж нэрлэж болно хэмээн Николай Алексеевич инээмсэглэн хариулав.

	Ингэж нэрлэх нь миний сэтгэлд таарав. Харин дуудахдаа «нөхөр», «эрхэм» гэдгийн алийг нь хэрэглэхээ мэдэхгүй тулгамдав. Нэг талаас, Бүтээгч газар доорх ордныг хувьдаа эзэмшиж буй учир хөрөнгөтөн баймаар гэтэл нөгөөтээгүүр энэ ордноос ямар ч ашиг завшаан олоогүй, зарц барлаг ажиллуулаагүй байдаг. Тэгэхдээ тэр энэ ордныг хөдөлмөрийн бус орлогоор худалдан аваагүй, хөлсний ажилчны хүчийг ашиглалгүй өөрийн хөдөлмөрөөрөө байгуулсан ажээ. Иймээс тэр ганц өөрийн биеэр үйлдвэрлэл явуулдаг, хэнд ч гэм хоргүй хүн болж таарах нь. Гэтэл нөгөө талаас тэр хэнд ч ашиг тус болоогүйгээр барахгүй, өнгөрсөн явдлыг шуудхан сөхвөөс амьтан хүнээс нуугдсан оргодол учир нөхөр гэж дуудах нь зохимжгүй хэмээн үзэж, цаашид эрхэм Бүтээгч хэмээн нэрлэхээр шийдэв.

	 

	 

	ГҮНГИЙН СУУЦ

	Удалгүй Елизавета Петровна биднийг оройн цайгаа уу гэлээ. Би ширээний ард Лидатай зэрэгцэн суугаад шинэ танилаа байн байн нүдний булангаар харж байлаа. Хүүхэн маш үзэсгэлэн гоо, яг л зурсан юм шиг дэргэд нь Исэр Тося юу ч биш ажээ. Харваас Лида бол ямар ч муу санаагүй ариун сайхан амьтан гэдэг нь илэрхий байв.

	Цайны дараа Елизавета Петровна миний хөлийг дахин үзээд намайг хүйтэнд хөөж гаргалтай биш, хөлөө эдгэртэл энд гурван долоо хоног орчим байх хэрэгтэй эс тэгвээс хөлөөсөө сална гэлээ. Ийнхүү санаа тавьсанд нь миний баярласныг хэлэх юун. Энэ бол улам бүр сэтгэлд дотно болж буй Лидагийн дэргэд бүтэн хорин хоног байна гэсэн үг. Тэр тусмаа би амралттай байгаа тул газар доорх ордонд байхад ажил тасалж байгаа биш хууль зүйн дагуу эрхээ эдэлж байгаа хэрэг билээ. Би бүхээгтэй машины жолоочийн өгсөн гурван рубль дээр хуучин байсан бутархай далан мөнгийг нэмээд, бүгд гурван рубль далан мөнгөнөөс өөр юмгүй тул байх хугацаандаа айлыг холгож амьдрах нь гэхээс сэтгэл зовж, энэ тухайгаа хэлтэл, тэд инээлдэж, Бүтээгч юу ч үгүй хоосноос хүссэн бүхнээ бүтээдэг болохоор мөнгөний хэрэггүй гэцгээлээ.

	— Одоо таны байрны талаар бодох хэрэгтэй. Та манайд олон хоног байх болохоор танд өөрийнхөө хажууд тусдаа байртай болгоё. Та ямар байранд суух хүсэлтэй байна, тэр байрныхаа зураг төслийг сэтгэлдээ бод. Миний даруухан байрнаас эсвэл миний асар том ёслолын ордноос үлгэр авах хэрэггүй, өөрийн сэтгэлдээ таарсан зураг төсөл зохио. Та өөрийгөө гүн ч саятан боллоо гэж бодоод үз, би танд ямар ч дээд зиндааны тохилог байр бүтээж өгч чадна гэж Бүтээгч хэлэв.

	Энэ санал миний сонирхлыг ихэд татаж, саятан, гүнгийн амьдралаар амьдрах хүсэл төрөв. Намайг ийм амьдралд умбаж байснаа ярихаар Гоша ямар их гайхах бол.

	Би Бүтээгчид хэлрүүн:

	— Уучлаарай, эрхэм Бүтээгч. Би нийтийн байранд сууж сурсан болохоор тусгайдаа суух түр сууц маань ямар байвал зохихыг шууд төсөөлж чадахгүй байна. Надад бүтээлчээр сэтгэх арван минутын хугацаа өгнө үү.

	— Тэг тэг, би хүлээж байя гэж Бүтээгч хэлэв.

	Би диван дээр сууж, нүдээ аниад, хамаг оюун ухаанаа баялаг тансаг юмыг бодоход дайчилж, гүн, худалдаачин, саятан нарын амьдрал харуулсан ном, роман кинонуудыг мөн түүнчлэн найз Гошагийнхаа тоглодог жүжгүүдийг дурсан санатал, санаанд нэгэн баян тансаг байрны дүр төрх тодорлоо. Би бас дахин таван минут Бүтээгчээс гуйж авав. Өнчин өрөөсөн өссөн надад гүнгийн амьдралаар амьдрах бололцоо олдсоныг бүрэн ашиглах хэрэгтэй.

	— Одоо та бэлэн үү? гэж Бүтээгч цагаа харан асуув.

	— Одоо бэлэн! гэж би хариулав.

	— Намайг дагаад яв гэж Бүтээгч хэлээд намайг үүдний өрөөнд аваачиж, түрүүн миний ажиглаагүй байсан нэг хаалгыг онгойлгож, урт нарийхан гудамд гарав. Эндхийн ханыг бүдэг саарал өнгөөр буджээ. Би бодол санаагаа мартаж цалгиулахаас эмээж, маш хянуур зөөлөн явлаа,

	Удалгүй бид мухар газарт тулж ирэв. Бүтээгч миний гараас барьж,

	— Одоо таны бодол санаа миний тархинд шилжиж, бодит зүйл болно. Би таны бодож байгаа байрыг бүтээж өгнө гээд, миний гарыг улам чанга атгаж, нүцгэн хана руу харж зогсмогц, хананы цаанаас хачин шуугих чимээ гарч, хананд хаалга бий болов.

	Бүтээгч нэгэн дуу исгэрсээр буцаж явав. Би зориг муутайхан хаалга руу очиж, зэс бариулаас нь баривал, ёстой жинхэнэ бариул ажээ. Бариул дээр дартал, хаалга ч нээгдэв.

	Үүдний өрөөнд орвол гүн хүнд л баймаар баян тансаг өргөө угтлаа. Гантиг чулуун тавиур дээр урд хоёр хөлөөрөө алтан тосгуур хүндэтгэлтэйеэ барьсан том баавгайн босоо чихмэл байх агаад, тэр араатны чихэнд алмаасан ээмэг гялалзаж толгой дээр нь хувьсгалын өмнөх үеийн хүүхэд асрагч, хоол зөөгч нарынх шиг боловч жинхэнэ сувдаар хатгамаллаж оёсон малгай байлаа. Үүдний өрөөг цаасны оронд алтан ялтсаар доторлосон нь мөлгөр чулуун шаланд сайхан туяа татаж, таазнаас сүмийнх шиг зуун чийдэнтэй цэцгэн дэн унжина.

	Санаагаараа хүссэн захиалга маань ийнхүү яг таг биелсэнд гайхан мангуурч бусад өрөө тасалгааг үзэхээр цааш явлаа. Үүдний өрөөнөөс гадна нэг том өрөө, гал зуух, бие засах газар бас нэг жижиг өрөө байв. Энэ жижиг өрөөг би бодохдоо гүнгийн өргөө ганц өрөөтэй байж болохгүй учраас байвал зүгээр л юм гэсэн хэрэг. Хоёр дахь өрөөний хувьд онцгой юм бодож амжаагүй бөгөөд асрамжийн газрын өвчтэй хүүхэд тусгаарладаг өрөө шиг юм байвал барав гэж бодсон юм.

	Том өрөө нь жар шахам ам метр бөгөөд цонхонд нь цэнхэр хилэн хөшиг татаж, нэг буланд нь төгөлдөр хуур тавьж, барын арьсаар бүтээжээ. Нөгөө буланд нь биллиард тавьсан байв. Баруун ханыг төмөр замын өртөөнийхөөс дутахгүй сайхан зэс бариултай том цагаан шүүгээ эзэлж, тавиурыг нь хотойтол шарз, шампань дарс өржээ. Мөн энд том ширээг хоргой бүтээлгээр бүтээж, дэргэд нь улаан модоор хийсэн диван тавьж, хөх сатинаар бүржээ. Шалыг хөх, цагаан чулуугаар алаглуулан хийж, гантиг чулуун тавцан дээр цэвэр мөнгөөр цутгаж хийсэн ор байрлуулжээ. Орны пүршийг цэвэр алтан утсаар хийж, дээр нь нугасны өдөн гудас, хөх ягаан торгон хөнжил тавьжээ. Яагаад ч юм цагаан даавуу байсангүй. Хананд энд тэндгүй буга, хандгайн эвэр, заан далайн морины соёо, арслан зааны эрүү зэрэг ангийн олзвор хаджээ.

	Гал зуухны асар том өрөөний ханыг усан болроор доторлож, дотор нь карелийн хусан ширээ олныг тавьж, ширээ бүрийн дээр алтадмал примус танан шигтгээтэй гаршийн тосон дэнлүү тавьжээ. Тавиур дүүрэн алтан сав суулга хайруулын таваг, индүү ярайна.

	Түүнээс гадна шинэ байрны халуун ус, жорлонгийн өрөөнүүд цул шил толь болсон ажээ.

	Энэ их баялгийг хараад, анхандаа зүүдлэн үлгэрийн ертөнцөд байгаа юм шиг санагдаад гэр ахуйн хэрэгслээ үнэхээр мөн бишийг нь шалгаж гарлаа. Унтраалгуудаа дарж үзвэл цөм ажиллаж байхаар нь хөгжмийн ард суугаад товчлууруудыг дарвал, дуугарч байлаа. Үнэндээ би хөгжим тоглож чаддаггүй ч, чавхдас яах аргагүй дуугарч байлаа! Үүний дараа халуун усны цоргыг очиж нээвэл, ус саадгүй гарч байлаа. Миний шалгаж үзсэн бүхэн ямар ч өө сэвгүй хэвийн ажиллаж байлаа.

	Өрөөндөө орж, хувцсаа тайлан, гэрэл унтраагаад, тансаг мөнгөн орон дээр хэвтсэн боловч чимээ аниргүй байдлаас болж удтал унтсангүй. Газрын доор жигтэйхэн нам гүм ажээ! Алт төмрийг орлож чадахгүй маш зөөлөн металл бололтой, орны пүрш миний биеийн жингээр сунасаар, би дүүжин орон дээр байгаа юм шиг хөл толгой өргөгдөн эвхэрсээр нэг мэдсэн унтчихсан байлаа.

	 

	 

	ГАЗАР ДООРХ ДИВААЖИНД

	Шөнө хөлдсөн хөл минь янгинаж, бас хажуугаар нь алтан пүрш сунаж, газар шүргэснээс орон доорх гантигийн хүйтэн чулуу нуруунаас хайрч сэрээв. Би хөгжим бүтээсэн барын арьсаар өвчтэй хөлөө хучих санаатай бостол, ороо өндөр тавцан дээр байгааг мартаж, хөл алдан гишгэж доош өнхрөн унав. Хэдийгээр тавхан гишгүүр боловч, дух минь булуу болж, хөл улам өвчин оров. Өвдсөндөө, өнчин өрөөсөн явахдаа хааяа хэлчихдэг байсан хараалаа урсгавал, хариуд нь, газар доорх нам гүм байдал дүнсийнэ. Гэрэл асааж, хүйтэн чулуун шалан дээгүүр хазганан явж, барын арьс аваад, гэрлээ ч унтраалгүй диван дээр очиж хэвтлээ.

	Нойр хүрсэнгүй. Энэ эл хуль, баян тансаг том өрөөнд айдас хүрээд байхаар нь босож, бүх гэрлээ асааж, өрөөнүүдээр явав. Халуун усны өрөөнд орж, бүх цоргыг онгойлговол, ус шуугин, онгоц, гар нүүрийн угаалтуур луу цутгах болсноор миний айдас арай багасав.

	Би энэ бүх арга хэмжээг аваад, тусгаарлах өрөө хэмээх эмнэлгийнх шиг ганц энгийн ортой, найман ам метр талбайтай жижиг өрөөнд оров. Энэ өрөөний тавилга гэвэл нэгэн том нулимуур ганц цагаан сандал, элдэв шилэн саваар дүүрсэн эмнэлгийн цагаан шүүгээ билээ. Энд нэг л тохилог санагдаж удалгүй унтлаа.

	Өглөө хүн мөрнөөс угзрахад, нүдээ нээвэл, Лида хажууд зогсож, цовоо цолгин дуугаар,

	— Өглөө болжээ, залхуу амьтан! Ээж цай уу гэж байна. Би чамайг арай гэж олов. Энэ юун өрөө вэ? гэв.

	— Юуны чинь юун өрөө гэж? Энэ бол өвдсөн үед хэрэглэх гэрийн тусгаарлах газар. Жишээ нь, бахуу хөхүүлж ханиалгах өвчний үед хэрэглэнэ гэж би хариулав.

	— Чи яагаад байгаа юм?

	— Би яагаа ч үгүй, хөл жаахан өвдөхөөс өөр өвчингүй байна. Гэхдээ би энэ гурван долоо хоногт саяын хөрөнгөтэй гүн шиг амьдрах бололцоо олдсоных, бүгдийг нь үзэх хэрэгтэй. Миний бодоход эрүүл ухаантай гүнтэн бүр өөрийн гэсэн тусгаарлах өрөөтэй байдаг биз. Тэд нар хоолой өвдөх бахуутах болгондоо жирийн хүмүүстэй зэрэгцээд эмнэлэгт хэвтээд байхгүй,..Лида аа, чамаас нэг юм асууя. Яагаад танайд ганц ч амьтан байхгүй байна вэ? Чи энд дуртай нохойгоо тэжээж болох шүү дээ, ямар нийтийн байр биш. Би л чи байсан бол байр элбэг, хоол үнэгүй юм чинь нохой, муур тэжээх байсан гэж хэлэв.

	— Манай энд амьтан тэсдэггүй юм. Нэг муур байсан, удалгүй үхчихсэн. Би нэг хэрээний ангаахай дээрээс авчирсан чинь, бас л үхчихсэн гэж Лида гунигтай дуугарав.

	— Дээрээс авчирсан гэнээ? гэж би давтан асуув,

	— Тиймээ дээрээс, ойгоос авчирсан

	— Чи дээшээ олон гардаг уу?

	— Хааяа нэг гардаг. Аав дургүйцээд байдаг юм. Би өвөл, цасан шуургатайд л гардаг. Бусад үед гардаггүй. Шуурга шуурч мөр баллаад, нааш ирэх замыг хүн олдоггүй юм. Гарах болгондоо ааваас гуйж зөвшөөрөл авдаг.

	— Лида аа, чи энд уйдахгүй юм уу?

	— Уйдалгүй яах вэ? Гэсэн ч одоо чамтай байхад надад уйдах юм алга... 3а, би явлаа. Чи хувцасла гээд Лида товор товор алхлан явахад би босож нүүр гараа угаагаад цай уухаар газрын доорх диваажингийн эзэд рүү явлаа.

	Лида цайны дараа намайг өөрийнхөө өрөөнд аваачив. Жижгэвтэр, элдэв гял цал юмгүй өрөө байв. Хананд нь хэдэн охины зураг хаджээ.

	— Эд бол миний үерхдэг, сургуулийн найз охид гэж Лида тайлбарлав.

	— Одоо чи эд нартайгаа уулздаг уу?

	— Үгүй гэж Лида санаа алдаад, — Васильевийн арал дээр нэгэн холын хамаатан авгайнд сууж, Арван хоёрдугаар гудамжны тэндэх сургуульд суралцаж байгаад сургуулиа төгсмөгц, эхийнх нь биеийн байдал барагтай болсны улмаас эцэг нь аваад ирснийг ярив. Найз охид нь одоо түүнийг Владивостокт байгаа гэж бодож байгаа ажээ.

	— Тэгэхээр чи, Ленинградад цасан шуургатай үед л очдог байх нь уу?

	— Тийм ээ, цасан шуургатай үед л очдог.

	— Чи тэнд очоод юу хийдэг юм?

	— Гудамжаар явж, усны захад очдог. Хүмүүсийг хардаг... .

	— Ганцаараа юу?

	— Ганцаараа. Чи юунд үүнийг асуув?

	— Зүгээр. Чамтай хамт өөр нэг хүн зугаалдаг ч юм уу. нэг үгээр хэлбэл, чамайг хүн эргүүлдэг байж магадгүй гэж бодлоо,

	Үгүй ээ. намайг эргүүлдэг хүн байхгүй. Би дээр тун цөөн гардаг юм чинь..

	Чи энд юу хийдэг юм? Яаж соёлжиж байна?

	— Би маш их ном уншдаг.

	— Аав чинь бас оргүй хоосноос ном хийдэг үү?

	— Үгүй ээ, ном хийж чадахгүй. Аав хотоос нааш нь бага багаар зөөж авчирсан юм. Аав ерөөс ном, зураг, хөгжим бүтээж чадахгүй.

	— Ойлголоо. Аав чинь одоо юу хийж байна? Энэ газар доорх ордноос илүү дээр ямар нэг зүйл зохиож байна уу?

	— Үгүй ээ, өөр юу ч зохиогоогүй. Түүний ярих нь одоо юу хүссэнээ бүтээж ханалаа гэсэн.

	— Лида аа, чи хотод очихоороо, Лиговкад над дээр очоорой. Хоёулаа хотоор явж, кино үзье.

	— Заавал очно. Анхны шуурганаар л гуйж байгаад очно. Энэ ч маш сонин байна даа!.. Алив, чи хаягаа өг, май энэ тэмдэглэлийн дэвтэрт, өөрийн гараар бич гэж Лида хэлэв.

	Дараа нь би өөрийн тухай, өнчин өрөөсөн явснаа, хүүхдийн асрамжийн газар байснаа ярив. Гоша найзынхаа тухай, түүний авьяас билгийн талаар ч бас ярив. Бүсгүй ихэд анхааран сонсов. Лида олон юмыг ойлгохгүй учир хамгийн энгийн зүйлийг хүртэл тайлбарлахад хүрлээ.

	Би шинэ танилдаа Исэр Тосягийн тухай ч ярив. Өөрийгөө үнэд хүргэх гэж, Тося надад ухаангүй хайртай, надтай хэзээ л бол хэзээ гэрлэхэд бэлэн, ганцхан надаас л шалтгаална... гэж худал залав. Ээ чааваас, яах гэж ингэж хэлэв ээ! Ингэж дэмий худал яриагүй бол миний амьдрал өөрөөр зохиогдож болох байсан юм.

	Хоёр хоногийн дараа газар доорх диваажинд Елизавета Петровнагийн төрсөн өдрийг тэмдэглэж, би ч бас уригдав. Энэ удаа ширээн дээр янз бүрийн сайхан хоол, идээ будаа, үнэтэй архи дарс байлаа. Харин надаас бусад нь тун бага ууцгаав. Би гадаадын хаягтай нэгэн сайхан дарсанд хорхойтон согтсон боловч харин агсамнаагүй билээ.

	Кофе ууж, боов идсэний дараа Елизавета Петровна төгөлдөр хуурын ард сууж, нэгэн бодол болсон аялгуу тоглосноо, үүнийг нь намайг ойлгохгүй байгааг хараад, эгшигт хайрцаг тавьж, бид «Ээ, энэ хар нүд үү», «Олон талт шилэн аяга», «Халуун тогооны дэргэд Маша бид хоёр» зэрэг олон сайхан пянз сонсоцгоолоо. Дараа нь Лида миний гуйснаар төгөлдөр хуурт «Рамонаг» тоглон, дараа нь, Елизавета Петровна намайг дуу дуулахгүй юу? гэв. Би ер нь авьяасгүй боловч, нэлээд олон дуу мэддэг гэж хариулав.

	— Ямар нэгэн сэтгэл хөдөлгөсөн дуу дуулж өгөөч гэж Елизавета Петровна гуйв.

	Би тэр үед боловсрол багатайн гайгаар сэтгэл хөдөлгөсөн дуу гэж чухам юу болохыг тодорхой мэдсэнгүй.

	— Би танд «Дээрмийн дараа дэвслэн бүжих нь» гэдэг дуу дуулж өгье. Бас сэтгэл хөдөлгөсөн дуунаас «Ухаант толгой дундуур нь төмрөөр өгчилчихөв», Торны цаана ганцаар суунам» зэргийг мэднэ гээд тавьчихсанд, цөм л,

	— Тэгээч, тэгээч гэх нь тэр. Би ч дээр дурдсан дуунуудыг сэтгэл өндөр дуулж, амьдралдаа анх удаа алга ташилтаар шагнуулсан минь мөн эцсийнх байжээ. Ганн Лида алга ташсангүй, миний тоглолт сэтгэлд нь төдийлөн таашаагдсангүй бололтой. Би гомдсонгүй. “Жүжигчний авьяастай Гоша найз маань энд байсан ч болоосой!” гэж бодтол, гунигт сэтгэл намайг эзэмдэж, гэр төрөлх Лиговкаа санагалзав. Харин Лидаг хараад сэтгэл тайвширлаа. Би урьд өмнө ийм гоо сайхан бүсгүйг үзсэн удаагүй!"

	 Удалгүй баярын үдэшлэг өндөрлөх болж би саятан гүнгийн өргөөндөө буцах боллоо. Сэтгэл хөгжүүн үүдэндээ ирж, баавгайн чихмэлтэй үүдний өрөөнд ороод унтлагын өрөө рүү шагайж, гантиг чулуун тавцан дээр мөнгөн ор хүлээн буйг хараад дахиад айдас төрж, архи толгойноос бүрэн арилав. Би дахиад хамаг гэрлээ асааж, энд тэндгүй ус шуугиулан тавиад, тусгаарлах өрөөнд орж, хөнжилдөө битүү шурган хэвтэж, нэг юм унтсан болов. Өглөө бас дахиад хүн мөрнөөс угзрахад, би айн цочиж. хөнжлөөс толгой цухуйлгахаас айж хэвттэл, Лидагийн дуу гарч санаа амрав.

	— Чи юундаа нуугдаа вэ? Явж цай уу... Би чамд бэлэг авчирсан. Энэ цагийг миний захиалгаар аав бүтээсэн юм, чамд бэлэглэе гэж тэр инээд алдан өгүүлээд миний хуучин оосор хийсэн, шинэ алтан цаг гарт минь зүүж өгөөд, - Яагаад энд тэндгүй гэрэл асааж, ус гоожуулсан юм? Ямар учиртай юм? гэж асуулаа.

	— Лида минь, би энд айгаад байх юм. Намайг аймхай амьтан гэж бодсоны хэрэггүй. Өнчин өрөөсөн явахдаа хаа ч хамаагүй унтаад өгдөг байсан, бунханд хүртэл унтдаг байсан. Тэгэхэд ингэж айж байгаагүй. Гэтэл энд нэг л айдас хүрээд болдоггүй гэж үнэнээ хэлэв.

	— Вася аа, би ирж хонож байя. Чи нэг өрөөнд нь, би нэг өрөөнд нь хонож байя. Намайг ойр байхаар чи айхаа болино байх гэж Лида хэлэхэд, би хөхөрч,

	— Чи сарнаас унасан мэт юутай гэнэн юм. Эцэг эх чинь чамайг нааш хонуулахаар явуулна гэж бодож байна уу? Би хэдийгээр, хэм хэмжээ хэтрэхгүй байж чадна гэж ам өглөө ч тэд чинь юу гэж бодох бол... Чи тэгээд надтай нэг байранд хонохоос айхгүй байна уу? Чи намайг сайн мэдэхгүй шүү дээ. Би өөдгүй муу амьтан байвал яах юм?

	— Би чамд итгэж байна гэж Лида үнэн голоосоо хэлэв

	— За яах вэ, итгэж байгаа бол би дургүйлхээд юу хийх вэ. Гэсэн ч аав, ээж чинь чамайг явуулахгүй дээ гэлээ.

	Хэдийгээр хачирхалтай ч Лида эх эцгээ зөвшөөрүүлж, маргааш шөнө нь дэр, хөнжил гудсаа авсаар ирж, том өрөөний диван дээр хэвтэв. Орны алтан пүрш зөөлөн учир хүн хэвтэхийн аргагүй сунажээ. Би урьдынхаараа тусгаарлах өрөөнд хонов. Хажууд Лидаг байгаа гэж бодохоор би айхаа больж, тайван унтлаа. Хэлсэн үгэндээ эзэн болдог хүний хувьд хүүхэн рүү санаархсангүй. Түүний зэрэгцээ нэгэн чухал бодол намайг эзэмдэх болж, Исэр Тосяд дурлаж байсан хайр сэтгэл утаа шиг замхарлаа.

	 

	 

	ХОЁР ИЛЭРХИЙЛЭЛТ

	Тэр хооронд миний хөл сайжирч, явж чадахтай болсноор барахгүй аажуухан шиг гүйдэг болов. Лида бид хоёр газар доорх ордны эцэс төгсгөлгүй ёслолын танхимаар байнга явж, сэтгэлийн яриа дэлгэж, заримдаа нуугдаж тоглодог байлаа. Лида маш чадмаг нуугдах боловч, өөрийг нь олохгүй удаад байхаар намайг өрөвдөж, хаа нэгэн газраас тачигнатал инээд алдсаар гарч ирнэ. Дараагаар нь оргилууртай танхимд очиж, яг оргилуурын хажуугийн сандалд суугаад, усны шуугиан дунд би өөрийн амьдралын элдэв явдлаас ярихад, Лида бод нүдээ том болгож сонсоно.

	Тэгтэл би газар доорх ордонд зочлоод, хоёр долоо хоног гаруй болж газартаа буцах цаг дөхсөнийг ойлголоо. Энэ газрын доорх диваажин хэдий баян тансаг боловч, миний сэтгэлд төдийлөн нийцээгүйг хүлээх хэрэгтэй. Би энд байхдаа байх суух газраа олж ядан, ажил хөдөлмөрөө, Лиговкаа, үнэнч найз Гошагаа үгүйлж байлаа. Газар доор байхдаа би өөрийгөө ажил хөдөлмөр эрхэлдэггүй, тэр ч байтугай бусдын хөдөлмөрийг сорон мөлжигч мэтээр боддог байлаа.

	Энд, сэтгэлд минь нийцсэн ганц юм бол Лида л байлаа. Би нүд салгахгүй хэдэн цагаар ч Лидаг харж чадна. Би ч бас түүний надад зүгээргүй ханддаг болсныг газар доорх диваажингийн амьдралд дургүй байдгийг нь удалгүй мэдлээ.

	Нэг өдөр ёстой юм ёсоороо болов. Юу болсон юм бол гэж бодох хэрэггүй, зүгээр л Лида бид хоёр сэтгэлээ илэрхийлэв. Эхлээд би зүрхлэн эхэлсэнд Лида залган авч, надад бас хайртайгаа хэлэв. Эл ариун явдал намайг үдийн хоолонд дуудаж Лидаг миний өрөөнд ирээд байхад болов. Яг л одоо болсон юм шиг тодхон санаж байна. Эхлээд бид хоёр аар саар юм ярьж байгаад үүдний өрөөнд ортол, би баавгайн дэргэд зогсон зориг гарган хайр сэтгэлээ аяархан хэлтэл, дөлгөөхөн боловч нааштай хариу сонслоо. Энд би Лидаг энхрийлэн тэвэрч, бид хоёр бас бие биеэ анх удаа үнслээ.

	Энэ үйл явдлаас хойш би өдөржингөө аз жаргалдаа мансуурч, тархинд бидний жаргалтай ирээдүйн олон сайхан дүр зураг эргэлдэн байв. Би Лидаг Ленинградад суурьшиж, ажилд ороод, хоёул өдөөтэй болж. гэр бүлийн даруухан амьдралд умбаж, бүтэн сайн өдөр хамт музей үзнэ гэж бодохоос баясгалант хувь тавилан өмнө минь анивчиж, тэнгэр үүлгүй цэлмэг болох шиг санагдаж байлаа. Ээ халаг, итгэл найдварын гэрэлт цамхаг ийнхүү анивчаад унтарсанд, миний хөлөг онгоц аз жаргалын эрэгт хүрч чадаагүй юм.

	Маргааш нь Лида надад баярт мэдээ дуулгав. Үнэнийг хэлэхэд надад баярт мэдээ мэт санагдсан энэ мэдээ тийм ч баяртай зүйл байгаагүйг хожим мэдэж билээ.

	— Бид хоёрын бие биедээ сайныг аав, ээж дуулаад нааштай байна! Аав чамтай ярилцах юм байна, өөрийнхөө тасалгаанд ир гэж хэлүүллээ хэмээн Лида мэдэгдэв.

	Би Бүтээгчийн тасалгаанд яаран орвол, тэр зөөлөн сандалд суугаад намайг хүлээж байв. Намайг суу гээд «Умард Пальмира» гэдэг тамхиар тамхилсны дараа яриагаа эхэлж, хэлрүүн:

	— Би тантай чухал юм ярих гэсэн юм. Таны Лидад сэтгэлтэйг би ажигласан юм, гэтэл Лида ч бас танд сэтгэлтэйг дөнгөж сая өөрөөс нь дууллаа. Тэр ч байтугай, та хоёр сая сэтгэлээ илэрхийлж, хоёр тал гэрлэх тухай зөвшөөрөлцсөнийг би мэдсэн. Тийм үү, үгүй юү?

	— Тийм ээ, эрхэм Бүтээгч. Би таны сайхан охиныг анх харсан цагаасаа хайртай болсон, авсанд ортлоо хайртай байх болно гэж би нотлон хэлэв.

	— Эхнэр бид хоёр энэ гэрлэлтийг татгалзахгүй. Тантай танилцсан богино хугацаанд, би таныг соёлын түвшин төдийлөн өндөргүй ч, зан чанараар муугүй, охины минь зовоогоод байхгүй хүн гэсэн дүгнэлт хийгээд байна. Лида танд хайр сэтгэлтэй болохоор би юугаа татгалзах вэ, гэрлэхийг зөвшөөрч байна. Та баяртай байна уу? гэж Бүтээгч өгүүлэв.

	— Эрхэм Бүтээгч минь, баярлалгүй яах вэ? Би одоо хамгийн аз заяатай хүн! гэж хашхирлаа. Бүтээгч үгээ үргэлжлүүлж:

	— Гэхдээ би нэгэн хөдөлшгүй болзол тавина. Та биднээс ганц охиныг минь салгаж, их бага зовлон шаналал, уйтгар гуниг дүүрсэн дээд ертөнцөд аваачиж болохгүй.Та энд үлдэх ёстой, бидний болон өөрийнхөө амар жимэр, аюулгүй амьдралын төлөө дээд ертөнцийг үүрд орхих ёстой. Энэ мөчөөс эхлэн та газар дээрхийг мартаж, тийш нь ганц удаа ч сураг чимээ өгч болохгүй. Таныг газрын дээрх хүмүүс ч мартах ёстой. Таны сэтгэлд нийцэж байна уу? гэв.

	Би дуугарсангүй. Хэдийгээр би Лидад сэтгэл зүрхний угаас хайртай байсан ч, хоёул энэ газар доор бүх насыг хэрхэн элээхийг төсөөлөн бодож чадсангүй. Бүтээгч миний энэ хямралыг хараад хөмсгөө атируулав. Намайг зан суртахууны эсэргүүцэл үзүүлнэ гэж бодоогүй байсан нь илэрхий.

	— Нээрэн, та дээр амьдрахыг хүсэж байна уу? гэж тэр гайхан асуугаад, хэлрүүн: — Энд би таныг юу хэрэгтэй бүгдээр хангаж, та дутагдах гачигдах юмгүй амьдрах болно. Газрын дээр хүмүүс хэрэлдэж, маргаж, байлдаж, хөлсөө гартал ажиллаж л байг, харин Лида та хоёр энд бурхан шиг амьдарч, хүссэн бүхэн чинь тэр доороо зовох юмгүй бүтэх болно! За шийд дээ!

	Би яах тухайгаа яаран бодлоо. Энд нэгэн насыг барна гэдэг миний хувьд сайныг зөгнөсөнгүй. Мөн би хэчнээн хичээгээд ч, Лидаг энд аз жаргалтай байлгаж чадахгүй гэдгийг ойлголоо. Ер нь, юутай ч гэсэн амьдрал газар дээр байхаас, газар доор байхгүй. Түүнээс гадна би найз Гошагаа ямар ч сураг чимээ өгөлгүй бүрмөсөн алдахыг хүссэнгүй. Хэрэв намайг буцаж очихгүй бол Исэр Тосяг эргүүлэхэд нь саад болохгүй гээд намайг амиа хорлож гэж бодоод сэтгэлээр шаналж, уй гашуу болж авьяас билгээ гээж архи дарсанд орон цагаасаа өмнө хашааны ёроолд амьдралаа дуусгах хүн ..Бүтээгчийг яаж хийгээд хуурч, Лидаг дээд ертөнцөд аваачиж, хоёул тэндээ үлдэж болохгүй юм болов уу? гэж бодов.

	— Зарчмын хувьд би таны хэлснийг зөвшөөрч байна. Гэхдээ давын өмнө дээрх ажил явдлаа дуусгах хэрэгтэй, өөрөөр хэлбэл, тооцоогоо бодуулж, бага сага өрөө өгч, нэр дээрээ авсан юмаа Гошад шилжүүлэх хэрэгтэй байна... Энд, газар доорх ордонд гэр бүлийн товчоо байхгүй учир Лида ч бас газар дээр гарах хэрэгтэй. Лида бол ямар нэгэн хөнгөмсөг хүүхэн биш, шударга журамт эмэгтэй, би ч бас захын зайгуул эр биш тул, бид гэр бүлийн товчоонд очиж батлуулах хэрэгтэй. Тийм үү, эрхэм Бүтээгч ээ? гэв.

	— Үгүй ээ, тийм биш! Батлуулна гэдэг хийсвэр зүйл. Залуу минь, таны залилж байгааг би нэвт харж байна! Та энд үлдвэл үлд, эс бөгөөс Лидагаас үүрд сал. За шийдэгтүн! гэж тэр эрс тэс өгүүлэв.

	Энэ хатуу тулган шаардалтаас зүрх, палхийсэн боловч би бүх насаараа энэ алтан шоронд суухыг хүссэнгүй учир аяархан дуугаар

	— Тэгвэл нэмийг Лидатай арван минут уулзуулаад дээш нь гаргана уу гэв.

	— За яах вэ. танд сүүлчийн удаа салах ёслол хийх арван минутын хөнгөлөлт үзүүлье гээд Бүтээгч гарч явтал, удалгүй Лида уйлсаар гүйн орж ирэв. Хатуу эцэг нь болсон явдлыг хэлсэн ажээ.

	— Вася аа, Вася аа, бид хоёрын хайр сэтгэл ийм гунигтайгаар төгсөнө гэдгийг мэдсэн ч болоосой! Би чамайг ойлгож байна. Би насан туршид чамайгаа бодож, нэг ч эр хүнд нүүр өгөхгүй гэж Лида уйлан хайлав.

	— Лидочка, хурим хийгээгүй гэлээ ч, би чамтай сэтгэл зүрхээрээ үүрд хамт байна!

	— Чи тэр Исэр Тосятай суухгүй юу? гэж Лида сэтгэл догдлон асуув.

	— Тосятай би хэзээ ч суухгүй. Миний сэтгэл зүрхэнд ганцхан чи байна. Нэгэнт чамтай суугаагүй хойно өөр хүнтэй хэзээ ч суухгүй. Энэ бол асрамжийн газар хүмүүжсэн хүний үнэн үг гэдгийг андгайлъя!

	Бид хоёр тэврэлдэж нулимс асгаруулан үнсэлцэв.

	Тэгтэл Лида миний баруун чихэнд хошуугаа нааж

	— Горьдлого байна. Би аавын сэрэмжийг алдуулж дээш гарч юуны магад. Цасан шуурганаар намайг хүлээ... гэж шивнэлээ.

	Тэгтэл хаалга нээгдэж, Бүтээгч секунд хэмжигч барьсаар орж ирээд,

	— Цаг дууслаа. Лида чи өөрийнхөө өрөөнд ор! гэж ширүүн дуугарлаа.

	Лида намайг хагацлын нүдээр хараад гарч явлаа. Бүтээгч шүүгээ онгойлгож, шилтэй дарс, том болор хундага гаргаж,

	— За, ингээд салахынхаа өмнө ганц хундага тогтоочихъё. Гэхдээ та шийдвэрээ өөрчилж, энд үлдэх гэж байж ч болох юм гэж нууцхан инээмсэглэн хэлэв.

	— Үгүй, би энд үлдэхгүй.

	— За яах вэ, юу сайхан дур сайхан. Та үүндээ маш их харуусах болно доо. Та насан туршдаа газар доорх энэ ордныг, Лидаг дурсан бодсоор байх боловч, нааш ирэх замыг хэзээ ч олохгүй гэж Бүтээгч хэлээд, хундага дүүрэн дарс хийж, надад өглөө.

	Би муу санаа саналгүй энэ том хундагыг ганцхан хөнтөрч орхитол, хачин амт амтагдаж, ам халуу оргиж, агь шарилжийн ч, ямар нэг химийн бодис ч юм уу гэмээр хачин амт амтагдав. Яг тэр мөчид миний толгой дотор нэгэн хаалга хапхийтэл хаагдах мэт болмогц, би хаана байгаагаа ч мэдэхээ болилоо.

	 

	 

	ДАХИАД ГАЗАР ДЭЭР

	Би Исаакийн дэргэдэх цэцэрлэгт гудамжны сандал дээр ухаан оров. Цасан шуурга нуд чихгүй тавьж, миний тархи толгой ч бас шартсан хүнийх шиг маналзаж байлаа. Би юу болсныг дурсан санахыг хичээтэл газар доорх ордон, Лида, Бүтээгч, ер нь тэнд байсан юм бүхэн кинонд гарах мэт тод томруун санаанд орлоо. Хүндэт уншигч та, бүхээгтэй машинд сууж явсан болохоор очих замаа харж чадаагүйг санаж байгаа. Тэгтэл, Бүтээгч намайг нэгэн өвсний хандаар ухаан алдуулж, хотод авчирсан тул би тэндээс ирсэн замаа бас мэдэж чадсангүй. Ийнхүү би одоо жаран гурав хүртлээ газар доорх ордны хаана байгааг мэдэж чадсангүй, цаашид ч мэдэхээс өнгөрчээ.

	Ингээд би Ленинградын төв дунд цэцэрлэгт гудамжнаа хамаг хүчээ шавхаад сандал дээрээс босох тэнхэлгүй, төрөлх Лиговкад байдаг гэртээ очих чадалгүй сууж байлаа. Энэ хооронд хөл, ялангуяа өвчтэй хөл маш их даарчээ.

	Дулаацах санаатай хөлөө хооронд нь нүдэж, доош харвал хямд үнэтэй хуучин муу цанын гутлын оронд «бух нохой» гэгддэг ганган шар шаахай өмссөндөө гайхав. Цаашлуулан харвал, үнэтэй минжин малгай, булган дээл, хар хөх бостон даавуун костюм өмсжээ.

	Би энэ хачин явдалд гайхаж балмагдан, тамхиа хэд сорж ухаан санаагаа саруулсгах санаатай сурснаараа төмөр хайрцаг руугаа гараа явуултал. дээлийн халаасанд том алтан хайрцаг дүүрэн анхилуун үнэртэй бүдүүн «Дюбек» папирос, алтан асаалтуур байх нь тэр. Тэгэхээр нь би хамаг өвөр түрүүгээ уудлан үзвэл, алтан бөгж, ээмэг. бугуйвч зэрэг элдэв үнэт эдлэлээр дүүрэн байсанд баян чинээлэг хүн болсноо ойлголоо.

	Би тэр үед яах гэж Бүтээгчийн ийм юм хийснийг ойлгосонгүй. Намайг өрөвдсөндөө миний зүрхний шархыг алтаар эмчлэх гэв үү? Эсвэл ямар их чадалтайгаа надад бас дахин харуулах гээ юү? гэж бодсон юм... Одоо бодож байхад, сайн санааны үүднээс биш, харин газар доорх ордонд нь үлдээгүйд өширхсөндөө далд муу санаагаар намайг баяжуулсан гэж санадаг юм. Ер нь гарцаагүй тийм! Тэр намайг хөдөлмөрөөс ангижруулж, ажилгүй амьтан болгох гэсэндээ, ёс суртахууны болон бие бялдрын ангал руу түлхэн унагах гэсэндээ тэгсэн бололтой. Бүтээгчийн алт золтой л намайг баллачхаагүй юм...

	Гэтэл би тэр үед нас залуугийн гайгаар энэ муу хорон санааг нь мэдээгүй юм. Хэдийгээр би Лидагаас хагацаж салсандаа уйтгар гунигт автсан байсан ч, үнэнийг хэлэхэд, энэ баялгийг үзээд баярлаж билээ. Би суусан газраасаа босож, малгай, үнэт захныхаа цасыг сэгсрээд, тэр үед шинэ эдийн засгийн бодлоготнуудын хувийн мухлаг, дэлгүүрээр дүүрсэн «Гостиный двор»-ыг чиглэн алхлаа. Алт мөнгөний дэлгүүрт ороод халаасаа уудлан нэг бөгж гаргаж лангуун дээр тавиад худалдах гэж байгаагаа хэлэв. Дэлгүүрийн эзэн бөгжийг эргүүлж тойруулж үзээд, миний заводод гурван сар ажиллаад ч авахааргүй их мөнгө хэлэхээр нь би мөнгийг авч өвөртлөөд Елисеевийн дэлгүүрийг бардам байдалтай чиглэв. Тэндээс «Хараацай» хэмээх хоёр шил шилдэг шарз, нэг шил шампань дарс, нэг лааз түрс, нэг кило хар далайн хясаа, бас бус элдэв идэш уушны юм дааж ядтал аваад зам дээр гарч хувийн хөлсний тэрэг дуудан рено2-д суусан амьтан Лиговкийг зорилоо.

	Гэртээ ороход Гоша дөнгөж ажлаасаа ирээд байж байв. Намайг шинэ хувцас өмсчхөөд очиход анхандаа танихгүй, үнэртэй усыг нь хураан авч акт тогтоохоор эрүүгийн хэргийг мөрдөх газраас хүн ирлээ гэж бодон айсан ажээ. Тэгээд хартал хуучин анд нь байсанд баярлахын ихээр баярлаж, намайг тэврэн нүдэнд нь баярын нулимс гүйлгэнэн,

	— Би чамайг ямар нэгэн хэрэгт ороолдож гэж бодоод шоронгуудаар явж сураглая гэж бодож байлаа! гэв.

	— Миний эрүүл саруул, энх тунх явааг одоо харав уу гээд халаасаа уудлан үнэт эрдэнэсээ бүгдийг гаргаж ширээн дээр тавив. Лидагийн бэлэг болохоор цагаа л үлдээв.

	— Аз таарах нь энэ. Чи миний дотнын найз тул энэ бүхэн чи бид хоёрынх. Чи бид хоёр хэзээний, миний юм чинийх, чиний юм минийх гэдэг журамтай шүү дээ гэж би хэллээ.

	Гоша нулимс гүйлгэнүүлж дахин намайг тэвэрч.

	— Вася аа, чиний олз омогтой явсанд биш, чиний амьд мэнд эрх чөлөөтэй явсанд баярлаж байна! гэв.

	— Гоша, над санаа зовсны хэрэггүй! Энэ алт мөнгийг би хөдөлмөрөөр олоогүй ч, цэвэр замаар олсон юм. Надад энэ бүгдийг зүгээр бэлэглэсэн юм. Хэрэв намайг худал хэлсэн байвал миний толгой руу нулим! гэлээ..

	— Вася аа, би чиний сайхан сэтгэлийг ойлгож байна. Чи намайг дээрэм тонуулд оролцсон хэрэгт холбогдуулахгүй гэсэндээ үнэнээ ярих дургүй байна. Хэрэв чамайг баригдвал, би ч бас өөрийгөө хэрэгт мэдүүлж, чамтай хамт шоронд сууна шүү. Чиний юм минийх, чиний хэрэг минийх! гэхэд нь

	— Би дээрэм тонуул хийгээгүй гэдгээ тангараглая! Одоо хоёулаа суугаад шил дарс ууя, тэгээд болсон явдлыг чамд ярьж өгье. Юуны өмнө би чамд нэг юм амлая. Би Тосяг дахин хэзээ ч эргүүлэхгүй. Миний зүрх өөр хүнтэй болсны учир би тоглоомоос гарч Тосягийн хууль ёсны нөхөр болоход чинь бүх талаар тусална. Чи энэ талаар юу хэлэх вэ? гэв.

	— Юу хэлэх вэ дээ, чи нэгэнт өөр хүнд дурласан бол яах ч аргагүй. Би чамайг Тосятай хүчээр зууралдуулаад яах вэ, түүнийг эргүүлэх явдлаа цэвэр ариун сэтгэлээрээ хоёр дахин хүчтэй болгоно... Дашрамд хэлэхэд Тося чамайг хаашаа алга болов гэж сонирхож байсан шүү. Би чиний талаар бодож байснаа хэлэлгүй. чамайг Москвад суудаг нагац эгчийндээ очихоор явсан гэж худал хэлсэн.

	— Тэгээд, чи өөрөө юу гэж бодож байсан юм?

	— Чамайг гэмт хэрэгтнүүдтэй холбогдож, сураг чимээ өгөхгүй байна гэдгийг би шууд л гадарласан.

	— Би ямар ч гэмт хэрэгтэнтэй холбогдоогүй! Гоша, чи дэмий юмаар тархиа зовоож байна гэж би дуу алдав.

	— Тийм болог чамайг ариун цагаан явсан гэж бодъё. Энэ их алт эрдэнэсийг бурхан, ариун үйлс хэргийн төлөө өгчээ. Тэгсэн л болог гэж хэлээд Гоша хөхрөв.

	Би түүнтэй маргахаа больж, архи дарс, боодолтой юмаа задалж, хоёул найрлаж эхлэв. Шарз, шампань дарс ууж, түрс, боов боорцог, «Шөнийн хатан хаан» чихэр тэргүүтнийг идлээ. Бид хясааг яаж идэхийг мэдэхгүй боловч, айлын эмэгтэйгээс самар хагалдаг хавчаарыг нь гуйж аваад түүгээрээ дунг хагалж, дотроос нь нялцгай биетний нь гаргав. Удсан ч үгүй цадаж, согтлоо. Гэвч сайн хоол хүчтэй согтоосонгүй, хэмжээ таарчээ.

	Дараа нь тамхи татацгааж, би ойд осгосноо, миний дээрээс Лидагийн тонгойж байсныг, намайг газрын доорх ордонд аваачсаныг, тэнд намайг хэрхэн угтаж авсныг ярьтал, Гоша гомдож, уурлан яриа таслаад

	— Вася, дуугаа тат! Хэрэв чи үнэнээ хэлэхийг хүсэхгүй байвал дуугүй бай, би ямар чамайг шахаж шалгаагаад байгаа биш. Харин алтан хана, газар доорх ордон гэх мэтчилэн дэмий юм ярьсны хэрэггүй! Ухаан солио хүн болж баашлахаа боль! гэж омогдов.

	Би дуугүй болж, миний үнэнч нөхөр ярьсныг минь үнэмшихгүй байхад, өөр хэн үнэмших вэ дээ гэдгийг ойлголоо! Ингээд би энэ талаар дөчин дөрвөн жил дуугүй явсаар л байна.

	 

	 

	 

	АЛТНЫ ХАРААЛ

	Бид хоёр маргааш нь бүтэн сайн өдөр хоршоо дэлгүүрээр өглөөнөөс эхлэн явлаа. Хоёул хэдэн алтан эдлэл худалдан Гоша өөртөө хөх цэнхэр бостон даавуугаар хийсэн хантаазтай костюм, дэгжин шар шаахай, дугуй захтай дээл, үнэтэй үстэй малгай, ганган цаг худалдан авлаа. Түүнээс гадна Гошагийн өмнөөс Исэр Тосяд бэлэглэх гэж эмэгтэй хүний пальтоны сайхан цэмбэ авав.

	Үдэш нь бид хоёр үнэтэй сайхан хувцас өмсөж «Квисисана» ресторанд таксигаар хүргүүлэн очоод гатчины котлет, шарсан гургуул, гадаадын «Наполеон» гэдэг шарз, «Какаошуа» гэдэг ликёр тус бүр нэг шил, арван хоёр шил пиво, гучаад хавч захиалан авлаа. Бидний суусан ширээ тайзанд ойр байсан тул би ая нь Лидаг санагдуулдаг байсан «Рамонаг» мөнгө хайрлахгүй дөрөв дахин хөгжимчдөөр тоглуулав. 

	Миний амралт маргааш нь дуусаж, өглөө сэрэхэд толгой даагдахгүй хүнд байсанд ажилд гарахаа хойшлуулж, Гошаг баярлуулах бас Лидаг газар доорх ордноос мултран хүрээд ирж юуны магад гэж өрөөгөө тохижуулах санаатай комиссын дэлгүүрүүдээр явж, улаан модон бичгийн ширээ, заантай хивс, нэгэн зураачийн «Нуурын өглөө» гэдэг зургийн хуулбар, физикч Лавуазьегийн цээж баримал, арван хоёр хундага, дицэдсэн халуун тогоо бас бус юмс авч Лиговкад-тэр даруй авчирсанд өрөө тасалгаа маань өөрчлөгдөн хувирлаа. Гоша ажлаас ирээд гэр ахуйгаа тохижуулсныг минь харж ихэд баярлав. Тэгээд тэр бүтэн сайн болмогц миний зөвшөөрөлтэйгөөр Исэр Тосяг гэртээ авчирлаа.

	Ширээн дээрх шарз, ликёр, үнэтэй сайхан идээ будаа, өрөө тасалгааны хээнцэр чамин байдал, Гошагийн өмссөн үнэтэй хувцас, түүний эелдэг халамж анхаарал Тосяд маш. өндөр сэтгэгдэл төрүүлэв. Тося намайг өөрт нь хөндий байгааг хараад, аз жаргал авчрах хүнээ Гоша мөн гэдгийг ойлгож, энэ орой түүнд их халамжтай байлаа. Долоо хонотол, Гоша баяртайгаар Тосяг эхнэрээ болохыг зөвшөөрсөн, гэхдээ өөрт нь ирээдүй байгаа эсэхийг бүрэн гүйцэд мэдэхийн тул ирэх өвөл хүртэл хуримаа хийлгүй хүлээхийг хүссэн гэж надад хэлэв.

	Бид хоёр баярлахдаа бүтэн сарын турш өглөө бүр цайны оронд шампань дарс уулаа. Гоша өдөр бүр ажилдаа нэр төртэй явсаар байлаа. Харин намайг удаа дараалан ажил тасаллаа гээд ажлаас хөөв. Гэхдээ нэлээд их алт байсан тул би ажлаас хөөгдсөндөө төдийлөн гонсойсонгүй. Хоног өнгөрөх тутам хамаг цагаа ресторан, пивоны мухлаг, мөрийтэй тоглоомын газарт өнгөрөөхөөс өөр ажилгүй хүн болон хувирч байгаагаа ойлгож байвч, үнэндээ би тэр үед алт мөнгөөр намайг баллах гэсэн Бүтээгчийн хорон муу санааг хэрэгжихэд өөрийн биеэр тусалж байснаа ойлгосонгүй. Лидаг дурсан санаж, дахин уулзалдана гэсэн итгэл найдвар надад шинэ амьдралаа эхэлж, дахин сайн хүн болох урам зориг оруулдаг байв.

	Цаг хугацаа өнгөрсөөр боловч Лида ирээгүй хэвээр. Ленинградын манант хавар болж, бүхэл зун, намар хүлээх ёстой байлаа... Өвөл болтол хаа ч байсан юм. Гэтэл Лида гагцхүү цасан шуурганаар л ирж чадах байлаа.

	 

	 

	ХҮЧ ХЭРЭГЛЭХ ЭМЧИЛГЭЭ

	Хэдийгээр би ийнхүү ажил хөдөлмөр эрхэлдэггүй болсон боловч, амьдрал өөрийн гэсэн бэрхшээл саадтай байдаг болохоор миний амьдрал ч бас ээдрээтэй болов.Би нэг өдөр байр цэвэрлэх ээлждээ шалан дээр хаясан тамхины иш, чүдэнзний мод шүүрдэж байтал Гошагийн орон доогуур резин бүрээстэй, хагас метр, орчим төмөр хоолой, дотор нь мөс хөвсөн устай төмпөн харагдав. Орон доогуур чинь юу байгаа юм гэж найз нөхрөөсөө асуувал, булзааруулан дүйвүүлэхээр нь юу болохыг шахаж шалгааж эмнэлгийн энэ нууцыг нь илрүүлж мэдсэн юм.

	— Вася аа, чамайг эмчлэх гэсэн юм. Чи өвчтэй байна шүү дээ гэж Гошаг ширүүхэн хэлэхэд нь

	— Миний юу өвдөв?! гэж гайхан асуув.

	— Вася аа, чи сэтгэл мэдрэлийн өвчтэй болж. Чи өөрийгөө эрүүл гэж бодовч мэдрэл чинь мууджээ.

	Гоша анхандаа намайг газар доорх ордны тухай ярихад, худал хэлж байна гэж бодож байснаа, шөнө нойрондоо энэ газар доорх диваажинг зүүдлэн ярихыг минь сонсоод, энэндээ өөрөө ч итгэдэг болсон болохоор худлаа хэлэхээс ч доор юм болох нь гэж боджээ. Тэгээд намайг хар хэргийн улмаас өөрөөр хэлбэл хүн алж, дээрэм хийснээс солиорсон байна гэж шууд хэлэв. Иймээс намайг сэтгэл мэдрэлийн больницод хэвтүүлбэл, эдгэрэх нь эдгэрэх боловч солиорсон шалтгааныг бас илрүүлээд шүүхэд өгч болох тул иймэрхүү асуудалд сүрхий туршлагатай нэгэн жижүүр өвгөнөөс зөвлөгөө аваад тийш нь явуулахгүйгээр өөрөө эмчлэх гэж байгаа ажээ.

	Би ямар ч хар хэрэг хийгээгүй гэдгээ Гошад хэлээд нэмэргүй гэж мэдэж байсан тул, төмөр хоолойгоор яах гэж байгааг л асуув. Гоша хэлрүүн:

	— Төмөр хоолойгоор чамайг эмчилнэ. Өвчин нь хөдлөөд ирэх үед өвчтөний толгой дундуур хүнд юмаар цохиод, хүйтэн ус асгадаг юм. Цохилтоос тархи чинь эрүүл ухаантай тал руугаа бүрэц эргэх болно. Хамгийн гол нь үхтэл цохичихгүй байх хэрэгтэй, гэхдээ аль болохоор чанга цохих нь чухал. Эс тэгвээс үр дүн гарахгүй.

	— Гоша анд нөхөр минь, миний тархи цохилтоос эрүүл болж эргэлээ ч гэсэн ийм эмчилгээний улмаас би өөрөө үхвэл яана? Тэгж болно оо доо? гэхэд

	— Өвчтэй амьд явснаас эрүүл үхсэн дээр. Би цохилтын хүчийг алдан тооцоолж, эмчилгээний алдаа гаргахыг хэн байг гэх вэ. Төмөр хоолойг резинээр бүрсэн боловч зөөлөвч нь ажиллахгүй байж болно..Тэгвэл би өөрөө хуулийн байгууллагад очиж, хэргээ хүлээнэ. Би бүх юмыг урьдаас бодсон. Би найзыгаа эрүүл болгоход юугаа ч хайрлахгүй гэв.

	Гошагийн хэлсэн үг, намайг гэсэн сэтгэл нь сэтгэл ихэд хөдөлгөсөн боловч үнэнээ хэлэхэд унтахаас айдаг болов. Унтаж байгаад зүүдлээд ярьтал Гоша эмчилгээгээ эхэлбэл яана? Найзыгаа гомдоохгүй гэхдээ нууцаар шөнө цай зажилж, кофены үр мэрж, хэдийд ч сэрэмж алдахгүй орондоо сэргэг хэвтэх арга хэмжээ ававч, нүд анилдаад болохгүй болохоор нь сэмээрхэн босож, сэрүүлэгтэй цаг аваад, өлмий дээрээ гишгэсээр угаалгын өрөөнд очиж сэрүүлгийг нь нэг цаг болоод дуугарахаар түлхэж, гэдэс дээрээ тавиад онгоцон дотор айх юмгүй унтдаг болов. Ингэж бага зэрэг дугхийж, хүч сэлбэж аваад буцаж орондоо орон өглөө Гошаг ажилдаа яван явтал нүд анилгүй хэвтэж байгаад явахаар нь санаа амарч ханатал унтаж авдаг байлаа.

	Харин ингэж цаг барин угаалгын өрөөнд орж явахыг минь байрны бусад хүмүүс харж намайг мэдрэл муу гэсэн хорон яриа гарч улмаар энэ цуурхал Гошагийн чих дэлсэж тэр өөрийн тавьсан оношиндоо улам итгэх болсны дээр дээрээс нь бас нойрондоо босдог өвчтэй болгов. Ингээд найз маань бас нойроо сэргээж, намайг зүүдлээд ярих, цаг бариад угаалгын газар луу явахад барих санаатай шөнө аагтай кофе уудаг болж сонор сэрэмжээ хоёр дахин нэмэгдүүлсэнд би хүч хэрэглэсэн эмчилгээ хийлгэх цаг ойртсоныг мэдэв. Энэ цагийг хойшлуулах гэж өдөр шарз худалдан аваад үдэш Гошаг архинд уруу татах болсноор хоёул согтон. бие биеэ отохтой манатай бат бөх унтдаг болж удалгүй найз маань эмчилгээнийхээ тухай мартаж аюул арилав.

	Тэр хооронд алтны нөөц улам бүр хорогдсоор боловч би ер анзаарсангүй. Миний бодол санаа мөнгөнөөс өөр юманд чиглэжээ. Өвөл ойртож, өвөлтэй хамт цасан шуурга ойртож байлаа. Цасан шуурга ойртох тутам Лидатай уулзах гэсэн битүү горьдлого минь улам ихсэж байлаа.

	 

	 

	ГАЙТАЙ ХУРИМ

	Үнэн өгүүллийнхээ арван гуравдугаар бүлгийг сайнаар эхэлж муугаар төгсгөе. Хуримаар эхэлж, төгсгөхдөө... за, уншигч таныг цагаас эрт гонсойлгоод яах вэ.

	Исэр Тося арван хоёр сарын арван долоонд хуримаа хийнэ гэж сарын эхээр Гошад товлон мэдэгдэв. Тося яагаад энэ өдрийг сонгож авсныг би мэдэхгүй, хуримын дараа бүтэн сайнд шараа тайлж, ханатал унтах гэснээс хагас сайныг сонгож авсан ч байж магадгүй, гэхдээ энэ өдөр миний амьдралыг бүрэн балласан өдөр болов.

	Хуримыг хархүүгийн зардлаар хүүхний гэрт хийхээр шийджээ. Тося эхийнхээ хамт дориун хоёр өрөөтэй тул Гоша хуримын дараа залуу гэргийн гэрт шилжин суух ёстой болов. Миний найз маань долоо хоногийн өмнөөс миний туслалцаатайгаар архи дарс, хоол хүнс болон эхнэр хадам хоёртоо өгөх бэлэг сэлт худалдан авч эхлэв.

	Тэгэхэд л бид хоёр алтан фондоо дууссаныг мэдэж, сэтгэлээр унав. Бид ус цас шиг цалгисан амьдралд дасаж, яагаад ч юм, бүх насаар барж идэхгүй алттай мэт санаж явтал нөгөө их алт дуусаж, хоёрхон бөгж ганц бугуйвч үлджээ. Гоша энэ түгшүүрт мэдээг сонсоод царай нь хувирч, өөрийгөө үрэлгэн өөдгүй амьтан хэмээн харааж байлаа.Би арга буюу нөхрөө тайвшруулж, энэ бол бидний дундын хөрөнгө учраас хоёул адилхан үрсэн болохоор чамд буруугүй гэж ухуулав. Найз маань хэдэн минут тайвширч чимээгүй байснаа орон дээрээ үсрэн ойчиж дэрэндээ нүүрээ наагаад хүүхэд шиг эхэр татан уйллаа. Би айж,

	— Гоша, чи яав?! гэж асуувал

	— Тося намайг баян хүн гэж бодож байгаа юм. Хэрэв юу ч үгүй хоосныг мэдвэл надтай суухаа болино... Нялхдаа үхэх минь яалаа! гэж уйлагнав.

	— Чи авьяастай хүн! Алт мөнгө дуусаж болно, авьяас чадал хэзээд мөнх! Чамайг алтан ирээдүй хүлээж байна гэж би шийдмэг хэллээ.

	Гоша дахин сэргэв. Бид хоёр хурим хийсний маргааш өглөө Тосяд хөрөнгө хогшлынхоо талаар ярихаар тогтов. Ядуу хоосон боловч авьяас билигтэй гэдгээ шударга шулуунаар хэлэхэд эхнэр, хадам эх хоёр нь Гошаг алдар нэр нь тэнгэрт хадах урлагийн их зүтгэлтэн болох хүн гэж үзэх болно. Үлдсэн хоёр бөгж, ганц бугуйвчны тухайд гэвэл цөмийг даруй худалдаж мөнгөөр нь хуримын идээ будаа нэмэн авч, найрыг улам баян тансаг болгох нь зүйтэй гэж үзэв.

	Хурим болов.

	Би энэ өдрийг хэзээ ч мартахгүй.

	Тэр жил арван нэгэн сарын сүүлчээр хүйтэрч, өвөл эрт эхэлсэн боловч цас багатай байлаа. Би анхны цасан шуурга болох өдрийг хүлээсээр байв. Хүндэт уншигч та, намайг юуны учир байгалийн энэ үзэгдлийг тэгтлээ хүлээж байсныг ойлгож байгаа биз дээ. Харин Гошагийн гэрлэх өдөр өглөөнөөс эхлээд тэнгэрийн байдал цас орох янзгүй байв.

	Өдрийн гурван цагт гэр бүлийн товчоонд бүртгүүлж тэндээс залуу хос Тосягийн гэрт ирэв. Архи дарс, идээ будаа битүү өрсөн, хорин зургаан хүний найрын ширээ хэдийн бэлэн болжээ. Зочид нь цөм Тосягийн төрөл төрөгсөд ажээ. Тэд хэдийн ширээнд суусан боловч идээ будаанд хүрч зүрхлээгүй байтал залуу хос ширээний магнайд байраа эзлэв. Гоша гял цал болсон костюм, цардмал цагаан цамц өмсөж, ногоон бөрттэй цэнхэр зангиа зүүжээ. Тося цагаан торгон платье өмсөж хөх ягаан туяатай шаан алчуур зангидаж, үсээ Мери Пикфорд маягаар янзалжээ. Би хуучин анд найзын хувьд товч үг хэлж, авьяаслаг нөхөртэй болсонд нь Тосяд баяр хүргээд шинэ гэр бүл бологчдын амьдрал дүүрэн байхын бэлгэдэл болгож, хундагандаа амсарт нь тултал архи хийж, тэдний аз жаргалын төлөө тогтоолоо, Цөм миний жишээг халуунаар дэмжин найр ч өрнөлөө.

	Хоёр цаг ч болоогүй, цөм сүрхий согтож Гоша хэний ч шахалт шаардлагагүйгээр сандал дээр гарч зогсоод авьяасаа үзүүлж хүмүүсийг хөгжөөв. Гоша тэр өдрөөс урьд өмнө ч, хойно ч тийм сүрхий сайн зогьсож байсангүй. Хуримлагчид цөм ихэд таашааж алга нижигнүүлэн баяр хүргэв.

	Зочдын зарим нь миний найзыг дуурайж зогьссон боловч, талд нь ч хүрсэнгүй! Ямар ч авьяасгүй тэднийг харахад инээдтэй, өрөвдөлтэй ажээ. Урлагийг ингэж доромжлон гутаасанд би уурлан, алтан гургалдайг дуурайж гахай донгодохгүй, та нар больцгоо гэж урилгагүй жүжиглэгчдээс хатуу шаардвал, зарим нь гомдож, буруугаа хүлээн уучлал гуйхыг надаас шаардав. Тэгэхээр нь би нөгөө үгээ давтан хэлбэл, зочид намайг доромжлон, давшлан ирсэнд би арга буюу биеэ хамгаалахад хүрэв. Гоша халаглан хашхирч, надад туслахаар ухасхийтэл, хэдэн хүн түүнийг даран авч, намайг гудамд гарган, пинд түлхэн оруулж түгжив.

	Энэ жижиг пинд эвдэрхий сандал, хуучин диваны уранхай хашлага, хоосон хайрцаг зэрэг элдэв дээдийн новш хөглөрөн байх нь шороо дарсан хавчиг цонхоор орох бүдэг гэрэлд муухан харагдана. Цонхны цаана ямар нэг юм хуйлран хөдлөөд байх шиг болохоор нь новшийг зайлуулан цонхонд хүрч, хүчлэн нээтэл, цас бужигнан орж ирлээ. Гадаа нүд чихгүй цасаар шууран, шуугьж байлаа... Хар газар шинэ цасанд нэлээд дарагдсаныг үзвэл, хуримд цонх руу нуруугаараа суусан учраас мэдээгүй болохоос биш, шуурга эхлээд уджээ. «Лида хотод ирсэн байвал яана? Газар доорх ордноос гарч, надтай уулзахаар ирж явбал яана? Бушуухан гэртээ харьж. Лидатай уулзах хэрэгтэй» гэсэн бодол тархинд харван орж ирлээ.

	Би гарах гэж хаалга балбаж, хашхирч гарлаа. Хэн ч миний шаардлагыг биелүүлэх гэж яарсангүй. Тэгэхээр нь би новш дотроос хуучин индүү шүүрэн авч, хаалга хана цохиж гарлаа. Бас л хариу байдаггүй. Тэгтэл арваад минутын дараа гудамд үймээн шуугиан сонстож, хаалга онгойв. Гоша үс нь сэгсийж, нүд нь хөх булуу болчихсон зогсож байв. Гоё ганган пиджакийнх нь нэг ханцуй тасарч, цамц нь тууз болтлоо цуурчээ. Найз маань зочдын бүлэглэлийг сэт татан ирж намайг чөлөөлсөн нь энэ ажээ. Гэвч оройтжээ, оройтож... 

	Би чөлөөлөгдмөгц, яаран гэртээ ирэв. Гал зуухны өрөөнд Валя эгч хэмээх хижээл авгай примусын дэргэд зогсож байв.

	— Валя эгч ээ, намайг асууж хүн ирэв үү? гэж би амьсгаадан асуув.

	— Ирсээн, ирсэн. Саарал дээлтэй хүүхэн ирсэн. Ёстой сайхан хүүхэн, бурхан өршөөг.

	— Лида мөн! гэж намайг дуу алдвал,

	— Тийм, тийм, нээрээ Лида гэж байсан гэж Валя эгч хэлэв.

	— Та миний өрөөнд оруулсангүй юу? гэж би хоолой зангиран асуув.

	— Юуны чинь өрөөнд орох! Зөрүүд ч юм шиг хачин хүүхэн юм. «Василий Васильевич хаа байгааг хэлж өгөөч» гэхээр нь би «Хаа байгааг хэлэхэд амархан, хурим дээр байгаа. Арван дөрөвдүгээр байрны Исэр Тосяг мэдэх үү?» гэтэл царай нь хувьсхийж, гүйх нь тэр. «Дамжуулах юм байна уу?» гэж намайг араас нь хашхирахад «Лидатай дахиад хэзээ ч уулзахгүй гэж түүнд хэлээрэй» гэсэн гэж Валя эгч хариулав.

	— Ээ, чааваас, Валя эгч та юунд хуримын тухай ярив даа? Та даанч яав даа... Хэзээ ирсэн бэ? Хэзээ? гэж би хашхирав.

	— Одоохон хэлье. Санаанд орохгүй байх чинь вэ, тэнгэр минь. Тэр хүүхнийг орж ирэхэд, би хөц чанахаар дөнгөж тавиад байсан, одоо л болж байна. Тэгэхээр нэг мөч ч өнгөрөөгүй байх нь гэв.

	Би гүйхээрээ гарч, шатаар таван гишгүүр алгасан харайж буугаад гадаа гарав. Невскийн гудамжны чигт, замд дайралдсан хүмүүсээс, саарал дээлтэй хүүхэн үзэгдэв үү гэж асуусаар гүйв. Хүмүүс тийм хүүхэн дайралдаагүй гэж хариулах бөгөөд зарим нь дуугарахгүй, надаас дөлж байв. Хэдийгээр энэ явдлаас болж согтуу салхинд үлээсэн мэт гарсан боловч, надаас архины лүүнээс гарах мэт архи үнэртсээр байсны дээр, миний байр байдал эвгүй, энэ цасан шуурганаар урагдсан пиджактай, пальтогүй, толгой нүцгэн явж байлаа.

	«Лидаг олох юм сан!... Энэ шуурган дунд олж уулзаад учрыг хэлэхэд, тэр миний өөрийн будилсныг дуулаад эхлэн инээж, хоёул тэврэлдэнэ. Тэгээд насан туршдаа хамт байх болно... Олох л хэрэгтэй!»

	Би ингэж бодсоор Москва өртөө хүрч, тэндээсээ буцаж Лиговка руу гүйж, гэрээ өнгөрөөд, Тойрог сувгийн зүг гүйлээ. Шуурга шуурсаар, толгод дээр нойтон цасан малгай бий болсон боловч би даарахыг ажирсангүй. Тойрог сувгийн гүүрэн дээр хэдэн хүн бөөгнөрч тарах нь харагдав. Би тэдний хажуугаар өнгөрөх гэтэл, чихний үзүүрт хэсэг бусаг үг сонстож, өөрийн эрхгүй зогсов. Нэг чавганц нөгөөдөө «Хөөрхий амьтан, живэх газраа ч олсонгүй! Манай энэ тойрогт усгүй гэхэд болно. дан бохир ус шүү дээ... » гэж харамсан ярив. Миний дотор муу юм сэрхийгээд ирэв.

	— Энд юу болсон юм бэ? гэж би чавганцаас асуув.

	— Нэг хүүхэн энд, гүүрэн дээрээс уначихжээ. Нэгэн өөдгүй амьтанд мэхлэгдсэн бололтой. Би нүдээр үзээгүй, хожуу ирсэн. Үзсэн хүмүүсийн ярих нь их гоё сайхан хүүхэн гэнэ. Гүйж ирээд, саарал үстэй дээлээ тайлж, хашлаганаас өлгөөд өөрөө шууд л хашлага даваад алга болжээ. Хүмүүс барьж завдаагүй гэнэ хэмээн тэр чавганц над руу ширүүн харж хэлэв.

	Түүнийг авраа юу? Одоо хаана байна? гэж би зүрх түгшин асуув.

	— Бид бүгдийн очих ёстой тэр газар одоо байгаа гээд чавганц, хэрээсэлж, — Сайн санаатай хүмүүс эрээд олоогүй. Гал сөнөөгчдийг дуудаж, гох дэгээгээр нь тэмтэрч байж арай гэж олсон. Тэгээд «түргэн тусламж» дуудсанд ирчхээд үхсэн хүн авч явдаггүй гээд яваад өгсөн. Тэгэхээр нь цагдаа нэг ачааны машин зогсоож талийгаачийг ачиж, дээлээр нь бүтээгээд хүүрийн байшин руу явуулсан...гэв.

	Энэ үгийг сонсоод нүд, харанхуйлж, уначих гээд байхаар нь хашлага түшив. Хэдий хэр ингэж зогссоныг бүү мэд, нэг мэдэхэд ойр орчинд ганц ч хүн амьтан байсангүй. Гагцхүү даарч бүрзийсэн ганц нэгэн хүн ийш тийш харах ч юмгүй гүүрээр яаран өнгөрнө. Хав харанхуй болж, шуурга дэнлүү тойрон эргэлдэнэ. Би хашлага тэгнэж, ус руу харлаа. Ус ганц ч ёлтойх мөсгүй хав харлана. Тойрог ер хөлддөггүй бөгөөд түүнд ахуйн бохир ус, үйлдвэрээс гарсан халуун ус цутгадаг билээ. Харлан мэлтэлзэх усан дээр уур дэгдэж шуургатай нийлэхийг харж зогслоо. Тэгтэл айхавтар их уй гашуу намайг хөмрөн авч зүрх шархиран базалтал галав юүлэх мэт болж газар дайвалзав. Би хэд алхаад гуйвж гүүрэн дээр ойчлоо.

	Би гүүрэн дээр унасан болохоор удаан хэвтсэн бололтой. Гудамжинд унасан бол гудамжны цэвэрлэгч нар доор нь намайг авах байсан боловч, гүүр тэдэнд хамаардаггүй, ойр хавьд цагдаа байсангүй. Хэн миний талаар санаа тавьсныг бүү мэд. Обуховын больницын дотрын тасагт ухаан орсон минь л үнэн юм даг.

	Би бүтэн долоо хоног ухаангүй, их халуунтай байлаа. Заримдаа түр зуур ухаан ороход би саарал ханатай том тасалгаанд, цонхны дэргэдэх орон дээр хэвтэж байдаг байв.

	Нэг удаа, сайн санахгүй байна, эмнэлэгт очсон өдрөө юм уу, маргааш нь түр зуур ухаан ормогц босож цонхоор харав. Эмнэлгийн хашаан дотор нэг давхар намхан байшин харагдав. Байшингийн хажууд нэг хүн уйлж байлаа. Би тэр хүнийг хаа нэг газар харсан шиг санагдав.

	Тэр ч байтугай тэр хүн Бүтээгч шиг санагдав. Мань хүн зугтан алга болсон охиноо эрж, газар доорх ордноосоо гарч иржээ. Тэгээд хүүрийн байшинд байхыг нь олжээ... гэсэн бодол надад төрөв. Тэгээд би дахиад л ухаан алдчихжээ.

	Хоёр дахь хоногийн дараа бие сайжирч, бага зэрэг хоолонд оров. Гүүрэн дээрээс олсон уушгины үрэвсэл намдсан боловч, Лидатай танилцахаас өмнө хаанах нь мэдэгдэхгүй ойд хөлдөөсөн нөгөө хөл дахин өвчин орж янгинах болов.

	Над дээр эргэлтээр хүн оруулахыг зөвшөөрч Гоша ирэв. Түүний хуримын анхны шөнө нь бүтэлгүй өнгөрсөн гэнэ. Учир нь тэр гайтай үдэш, гэрээсээ пальто, малгайгүй гарсныг минь Валя эгчээс дуулаад миний эрэлд гарчээ. Шөнөжингөө сэтгэл мэдрэлийн бүх больницоор орж, хүчээр эмчлэхээ алгуурлаж өдий хүрсэндээ өөрийгөө зүхэж байжээ. Намайг солиорч, гэрээсээ гарлаа гэж Гоша боджээ. Сэтгэл мэдрэлийн больницод байхгүйг минь мэдмэгц ердийн больницоос сурагласаар байгаад Обуховт байгааг минь мэджээ. Гэхдээ би ухаангүй байсан учир надтай уулзуулалгүй удсан ажээ.

	Тэгээд сая л нэг юм над дээр орохыг зөвшөөрч пальто, малгайг минь авчирчээ. Юу ч болсон эдгээд гарахад өмсөх хувцастай болж авав. Бас идэх уух юм, тэр ч байтугай улаан лоолийн сүмстэй нэг лааз бүвэр загас, хугас шил архи авчирсан боловч сувилагч зөвшөөрөөгүй учир Гоша бүвэр загас, архиа аваад буцахаас өөр арга байсангүй. Гүүрэн дээр болсон явдлыг Лидагийн тухай намайг ярьж эхлэхэд нөхөр минь духан дээр гараа зөөлнөөр тавьж, гунигтайгаар

	— Вася минь, Вася минь, энэ бүхэн цөм хий үзэгдэл... Чамайг эмчлэх минь яав даа! гэж хэлэв.

	Тэгэхэд, миний үнэнч нөхөр хүртэл гуниг зовлонг минь хэзээ ч ойлгохгүй юм байна гэдгийг бүрэн ойлгож билээ.

	Гошагийн амьдрал ч сайнгүй байлаа. Гэрлэсний анхны сар гойд баяр, хөгжөөнгүй өнгөрчээ. Тося ядуу хоосныг нь мэдмэгц салах гэж сүрдүүлдэг, тэр ч байтугай авьяас билгийг нь басамжилдаг болсныг найз минь ярив. Хадам эх нь түүнийг савангийн заводын чалчаа гэхээс өөрөөр нэрлэдэггүй гэнэ. Би түүнийг тайвшруулж сэтгэлийг нь засав. Гоша бага зэрэг тайвширч буцсанд, миний сэтгэл хөнгөрөв. Цаг хугацаа өнгөрсөөр, эмнэлгээс гарах өдөр ойртох тутам миний сэтгэл уйтгар гунигт автав. Лидаг үргэлж зүүдэлж, уйлчихсан сэрдэг байлаа.

	 

	 

	БҮТЭЛГҮЙ ХЭРЭГ

	Би хоёр сар болоод Обуховын больницоос гарлаа.

	Хоёр сарын тэр нэгэн өдөр цасаар шуурч байсан тул би Лиговкад гэртээ шууд очилгүй хөлөө хөштөл гудамжаар тэнэв. Гэв гэнэт Лидаг шуурган дундаас инээмсэглэсээр гарч ирэх юм шиг, тэгээд миний шинэ, саруул амьдрал эхлэх юм шиг өөрийн эрхгүй горьдон байлаа. Заримдаа тойргийн гүүрнээс Лида биш, өөр хүүхэн унасан мэт санагдах нь хоосон найдлага байлаа.

	Гэрт иртэл хоёр сарын байрны хөлс төлөх тооцооны захирамж намайг хүлээж байлаа. Гоша эхнэрийнхээ байранд шилжиж, өрөө минийх болсон болохоор урьдынхаасаа илүү хөлс төлөх хэрэгтэй болжээ. Тийм их мөнгө биш ч би юу ч үгүй болсон болохоор Гошагаас очиж мөнгө зээлэв. Гоша ямар ч үг хэлгүй өгсөн л дөө. Гэхдээ Тося, хадам эх хоёрынх нь дөрвөн  нүд намайг өрөмдөх мэт ширтэхийг хараад дахиад найзаасаа мөнгө зээлэх аргагүй юм байна гэдгийг ойлгов. Гоша өгнө л дөө, өгсөн хойно нь гэрийнхэн нь түүнийг мэрж гарна шүү дээ. Тэгээд би аажим аажмаар хогшлоо зарж эхлэв. Эхлээд улаан модон бичгийн ширээгээ, дараа нь халуун тогоогоо зарав. Удалгүй гэр хоосорлоо. Гагцхүү нэр үл мэдэх зураачийн «Нуурын өглөө» гэдэг зургийн хуулбар л хүн авахгүй, хананд байсаар байв.

	Гоша бид хоёр өдөр болгон шахуу дайралддаг байсан боловч найзад маань намайг баярлуулахаар юм байсангүй. Шороотой шуудайгаар ороолгуулсан юм шиг царай зүс алджээ.

	Тэр урьдын адил үг хэлгүй, ажлаа таслахгүй явж байсан боловч, үнэртэй ус халуун жин тавьдаг саванд хийгээд зогсохгүй, резин хоолойд хийж, хувцасны дотуур биеэ ороож гардаг болжээ. Үйлдвэрийн бүтээгдэхүүн ингэж ихээр авч гарахыг Тося дэвэргэж, миний найзаар дамжуулан чинээлэг сайхан амьдрал өөд улангасан тэмүүлж байлаа. Гоша ажлаас ирмэгц авчирсан үнэртэй усаа цагаан саванд юүлэхэд, эхнэр, хадам эх хоёр нь резин бургуйгаар нөгөө усыг нь хаягдал цуглуулдаг хүнээс сэм худалдан авсан жижиг шилэнд савладаг байлаа. Дараа нь Тося бараагаа танил талаараа дамжуулан борлуулдаг байв.

	Гоша чи энэ хэрэгт шатуузай. Энэ үнэртэй ус эцэст нь толгойг чинь орооно шүү. Чи амьдралаа өөрчилмөөр юм гэж би нэг удаа нөхөртөө анхааруулав.

	— Амьдрал буруугаар эргээд байгааг би өөрөө ч мэдээд байна. Хумслахаа бүрмөсөн болих гэтэл Тоська шаардаад байх юм. Түүнд улам улам их хэрэгтэй гэнээ. Авчрахгүй бол бөөн хэрүүл болж намайг мэхлэгч, нүд хуурагч гэж загнана. Гэртээ харихаас дургүй хүрэх юм... Миний авьяас нэг л гавихгүй нь. Үзэгчид үүнийг сонирхохоо больжээ. Уржигдраас үзэгч нэрээс цаашгүй амьтад намайг шүүмжилж, урлаг ойлгодоггүй! гэсэн гэж Гоша санаа алдан өгүүлэв.

	— Тэд чинь өөдгүй үймүүлэгчид биз. Суут хүмүүс цөм авьяасаасаа болж зовж шаналж байсан. Тэдний авьяасыг анхандаа гүйцэд үнэлж ойлгодоггүй юм. Үл тоомсорлогчдын нүүр лүү нь нулимчхаад, өөрийнхөө үл бөхөх авьяасад итгэж яв! гэж би Гошагийн сэтгэлийг засав.

	— Вася, тэд чинь үймүүлэгчид биш. Тэр ч байтугай уран сайханд хамт явдаг нөхөд маань хүртэл дургүйцэж, «Чи бидний ролийг зогьсож баллаж байна» гэсэн. Бас найруулагч намайг өсөхгүй байна. Иймэрхүү маягаар чи хол явахгүй» гэсэн гээд Гоша царай муутай байв.

	Найзын маань ажил үйлс бүтэмж муутай, минийх бүр ч муу, тэр жилүүдэд ажилд орно гэдэг тийм ч амаргүй байсан юм. Үнэтэй булган дээлээ зарж, оронд нь зах дээрээс үс гэж тамтаг болсон хуучирсан пальтоны оронцог авав. Малгайгаа ч зарж, костюмаа бас идэж орхив. Харин өлсөөд үхэж байсан ч, мянган цаас өгсөн ч цагаа зарахгүй гэж шийдлээ. Энэ маань Лидагийн минь дурсгал болж байлаа.

	Удалгүй Гошагийн ажил явдал минийхээс дордов. Гоша шүүхэд дуудагдлаа. Намайг бүтэлгүй хэрэгт сэрдэж байсан хүн маань өөрөө хэрэгт ороогддог байна. Үнэндээ, хүн амины хэрэг биш ч арчаагүй юманд холбогдов,

	Энэ явдал ингэж болжээ. Нэг удаа Гоша ажил тараад хаалгаар гарч явтал биеэ ороосон резин хоолойн бөглөө мултарч, миний нөхрийн дороос үнэртэн урсаж ханх тавихыг цөм харжээ. Тэгэнгүүт биеийг нь нэгжиж үнэртэй ус хулгайгаар авч явсан нууц задрах нь тэр. Дараа нь гэр орныг нь нэгжиж Гошагаас гадагш явахгүй гэсэн гарын үсэг авав. Исэр Тося хамаг хэргийг зовлонт нөхөрт маань тохож, өөрөө хэргээс мултраад гэрлэлтээ тэр доор нь цуцлуулав. Гоша өрөөндөө буцаж ирээд ямар ял шийтгэхийг хүлээж байтал, удсангүй шүүхээс дуудах хуудас ирэв.

	— Хамаг гай зовлон энэ алт мөнгөнөөс  боллоо. Энэ алт чи бид хоёрыг нэгмөсөн аллаа. Намайг шүүвэл шүүг, яллавал ялаг. Өөдгүй муу новшийг хашраах хэрэгтэй! Мөнгөнд шунаад байсан юм! гэж Гоша шүүхэд очих гэж байхдаа хэлэв.

	— Гоша! Би чамайг тайвшруулж үг хэлмээр байдаг, гэвч ухаан санаанд юу ч орохгүй нь. Би чамайг өрөвдөж, чиний авьяасыг бүр ч их харамсаж байна. Эзэн хаан Нерон цаазын газар луу туугдаж явахдаа өөрийнхөө тухай юу гэж хэллээ? Юутай агуу их жүжигчин үрэгдэх нь вэ!» гэсэн шүү дээ гэж намайг хэлэхэд Гоша хариуд нь шал тоохгүй гараа савчив.

	Мэдээж түүнд алах ял заагаагүй ч үнэн сэтгэлээсээ гэмшиж байгааг нь, түүнчлэн бага нас нь хүнд амьдралд өнгөрснийг харгалзан хоёр жилээр таслав. Эрүүгийн энэ хэрэг явдал түүний эмзэгхэн авьяасыг бүрэн сүйтгэжээ. Түүнээс хойш тэр олны өмнө хэзээ ч тоглосонгүй. Дашрамд хэлэхэд, түүнийг ажлаас нь халав.

	 

	 

	Ингээд бид хоёр хоёул модоо барьж, хувхайрлаа. Дэр, хөнжил, зэрэг үлдсэн бүх юмаа зарж, шууд төмөр пүрш дээр унтах болов. Өрөөнд хоёр ханхай орноос өөр юм үлдсэнгүй, ханан дээрх «Нуурын өглөө» зураг манай цорын ганц тавилга болж байлаа. Тэгэхээр нь бид яаралтай зөвлөгөөн хийж ийм байдал цаашид үргэлжилж болохгүй гэж санал нэгтэй шийдвэр гарган шинээр хөдөлмөрийн амьдрал эхлэхээр тогтлоо.

	Нэг хоногийн дараа хоёулаа Умардад, мод бэлтгэлийн ажилд явахаар саналаа өгч, гэрээ байгуулаад тэнд гурван жил үнэнч шударга хөдөлмөрлөв. Ленинградад буцаж ирээд хоёулаа техникумд орж түүнийгээ амжилттай төгсөөд сэтгэлд таарсан ажилд орж төвхнөв. Бид хоёрын цаашдын амьдрал миний ярих зүйлд хамаагүй тул би олныг өгүүлээд яах вэ. Товчхон хэлэхэд Гоша одоо бас тэтгэвэрт байгаа. Тэр Ленинградад тэгэхдээ миний байгаа Петроградын гудамжинд биш. Васильевийн арал дээр суудаг, алга болсон авьяасынх нь талаар ярих дургүй, тэр ч бүү хэл авьяас байсан эсэхэд эргэлздэг юм. Исэр Тосяг дагуулахгүй сайхан эхнэр авч, хүүхэд, ачтай болсон. Залуу насаа дурсах дургүй, заримдаа өөрийнх нь бага залуудаа хийж явсан юмнаас хавьгүй хөнгөн хэрэг хийхэд нь хүүхдүүдээ сүрхий загнадаг юм. Тэр өөрөө ямар амьдралд өслөө, хүүхдүүд нь ямар амьдралд өсөж байгааг харьцуулаад үзэхэд ингэж загнах нь аргагүй.

	Миний хувьд гэвэл би тэр чигээрээ гэрлээгүй, Би танд лам шиг л насаа элээсэн гэж худал хэлээд яах вэ, эмэгтэйчүүлтэй хувийн талаар янз бүрийн харилцаатай байсан, гэхдээ гоонь ганцаар чигээр үлдсэн.

	 

	 

	ОРДНЫ МӨХӨЛ

	Би энэ сүүлчийн бүлэгт анх яриагаа эхэлсэн тэр зүйлд эргэн орж, дөчин дөрвөн жил ямар ч завсаргүй явсан алтан цаг минь хэрхэн алга болсныг ярья.

	Хоёр долоо хоногийн өмнө цагаа орныхоо хажуугийн жижиг ширээн дээр тавьдаг зангаараа тавиад унтсан юм.

	Нойрон дунд Бүтээгч зүүдэнд орж, дун цагаан толгойтой, сахлаа хусаагүй, маш их өтөлж. газар доорх ордондоо, өөрийнхөө тасалгаанд диван дээр хэвтэж байв. Ойр хавьд нь ганц ч хүн алга. Тасалгаа доторх юмс цөм хуучин янзаараа боловч Бүтээгчийн эхнэр Елизавета Петровнагийн хөрөг гашуудлын жаазанд байв. Нөгөө хананд Лидагийн хөрөг инээмсэглэн байх боловч бас л хар гуунд байлаа.

	Бүтээгч хүнд өвдөж, үхлүүт муу байлаа. Би нойрон дундаа зүгээр нэг зүүдлээгүй, үнэхээр хүн үхэх гэж байна, түүнийг аварч юуны магад, гэхдээ яаж тусламж хүргэх вэ? гэж бодлоо. Би газар доорх ордны хаана байдгийг мэдэхгүй билээ.

	Бүтээгч амьсгаатай боловч хоногийн тоо нь гүйцжээ. Уруул нь өмгөнөж, «Зэрэглээнд бүү итгэ... Авьяасаа газарт бүү бул... » гэж хэлэхийг нь би ойлгов. Эцгийнхээ сургаалыг нас барахдаа, сая л нэг юм ухаарч байгаа юм байна гэж би ойлгов.

	Бүтээгчийн үхэлтэй хамт газар доорх ордон эвдэрч нурж эхлэв. Энэ бүхэн кинонд гарах лугаа адил яг нүдний өмнө болж өнгөрлөө. Би хүнхэр худгийн алтан дотор саарал шороо болон унахыг харав. Лида бид хоёрын доош буусан цагаан алтан шат одоо миний нүдэн дээр эвдэрч, гишгүүр, бариул нь шороо болон хувирч доош бүдэг хүйтэн ширхэг болон унаж байлаа. Лидагийн хөнгөн алхаа сонстож байсан ёслолын гудамд ханын хас хавтангууд үйрэн унаж, гантиг чулуун шал ангайж, гажин, завсраар нь шороотой холилдсон хар ус олгойдов.

	Гоё гоё танхимуудын баримал чимэгтэй адар хотойж чийдэнгийн бүрхүүл, шалан дээр бут үсрэн унаж саарал залхаг болж байв. Миний нүдний өмнө толь бүгтрэн бүдгэрч, мөнгөн цайр нь хомхруу мэт ховхорч, юу ч харагдахгүй болсон шил нь ямар ч дуу чимээгүй хананаас ховхрон унаж дорхноо тоос болон замхрав. Хана нь ховхрон тоосго нь шавар болно. Бетонон тулгуурууд бат бэхийн чанараа алдаж хугарч унав. Хос ховилт төмөр нуруунууд гулзайж, мурийж, зөөлөн шаргал хөвөн болон унах нь хурдан үйлчлэгч хүйтэн зэвэн гал өнгөрөх мэт.

	Бүтээгч амьсгаатай хэвээр боловч нүд нь гөлийжээ. Түүний тасалгаанд бас бөөн эвдрэл сүйрэл болж байлаа. Мебель эдлэл өмхрөн унаж, бичгийн ширээ ойчив. Өөд болоочийн хэвтсэн диван юу юугүй давалгаанд гэдрэг харах гэж буй сал мэт хазайжээ. Номын тавиур эвдэрч, зөөлөн өмх болов. Ном унаж, шалан дээгүүр хөглөрөв. Харин ном дээрээс авчирсан. Бүтээгчийн хүслээр бүтээгүй тул яах ч үгүй хэвээрээ л байлаа.

	Гэнэт тасалгааны шал төвийж, бугшсан том идээ хага үсрэх мэт доороос нь нойтон, нунтаг шороо асар их даралттайгаар урсан орж ирээд өрөөг дүүргэж эхлэв. Хана ганхаж байснаа хазайж эхэлсэнд гашуудлын жаазтай хоёр хөрөг газар унав. Тэгж байтал хана ч байхгүй, шал ч байхгүй, адар ч байхгүй боллоо. Газар доорх ордон алга болж газрын гүнд ганц бие өвгөний хүүр үлдлээ.

	Би хүйтэн хөлс цутгачихсан сэрж, ширээний чийдэн асаагаад шөнийн энэ киноны дараа бага зэрэг сэхээ орох гэж тамхи татлаа. Тэгээд хэдэн цаг болж байгааг мэдэх санаатай, өглөө болох дөхөж үү гээд өндийж цагаа хартал, цаг минь ширээн дээр байсангүй. Оосор нь бүтэн мөртөө, цагны оронд чимх хэртэй саарал тоос байж байлаа.

	Маргааш нь би Васильевийн арал руу Гошагийнд, өө, өршөөж үз, Георгий Дмитриевичийнд очвол найз минь гадаа зүлгэн дээр даалуу тоглож суув. Би найзыгаа тоглоомоос нь хөндийрүүлж, хажуу тийш аваачаад зүүдэлсэн зүүдээ, алга болсон цагаа ярив.

	— Элдэв дэмий юм аль зүүдлэхийг тэр гэхэв. Цагийг чинь хажуу айлаас чинь нэг нь дэлсчихээ биз. Түлхүүр тааруулж ороод чамайг дугжирч байх хооронд цагийг нь чинь сэмхэн авсан байж таараа гэж хэлэв.

	— Үгүй ээ, хажуу айлынхан сайн улс, тэднийг сэрдээд хэрэггүй. Хэрэв хулгайд алдагдсан бол оосортойгоо хамт алдагдах шүү дээ. Энэ явдал газар доорх ордонтой. Бүтээгчтэй холбоотой гэдэгт би итгэж байна. Түүнийг нас барахад, бүтээсэн бүгд нь хамт алга болоод тэгээд ч цаг алга болжээ гэж би хэлэв.

	— Дахиад чиний хууч хөдөллөө! Чамайг тэгэхэд эмчилж, тархины чинь гажгийг арилгасан болоосой! Одоо болтол харуусдаг юм... Газар доор ямар ч ордон байгаагүй, ямар ч Лида байгаагүй гэдгийг санаж яв! гээд уурлав.

	— Георгий Дмитрич! Шинээр эхэлж, таныг хүлээж байна! гэж тэтгэвэрт гарсан даалуучид хашхиралдсанд миний нөхөр яаран салах ёс хийгээд тэдэн рүү алхав. Би ганцаар суудаг тохилог гэр лүүгээ буцаж алхлаа.

	Явах замдаа өнгөрснийг бодлоо.

	Миний үгэнд ганц ч хүн итгэхгүй байвал байг, харин би газар доор ордон байсныг, Лида байсныг мэдэж байна. Тэгээд би жил бүрийн арван хоёр сарын арван долоонд үнэтэй цагаан цэцгийн баглаа барьж бүх л хотыг явган туулж Лиговка хүрдэг. Тэндээсээ тойргийн эрэгт очиж, хэзээ ч хөлддөггүй усанд нь цэцгээ хаядаг.

	Цэцгийн баглаа хар уснаа алгуурхан хөвсөөр, гүүрэн доогуур далд ордог. Энэ үед зүрх минь «Байснаа, байхгүй болсон! Байснаа, байхгүй болсон! Байснаа, байхгүй болсон!» гэж лугшин цохилдог бүлгээ.

	Цасан шуургатай өдөр би гэртээ тогтдоггүй. гадагш гарч, намайг хаа нэгтэйгээс хүн дуудах ёстой юм шиг санагдаж гудамжаар явсаар байгаад осгохын даваан дээр буцаж ирнэ. Өрөө минь цэвэрхэн, эмх журамтай. Одоохон аагтай цай ууна гэж бодохоос сэтгэлд таатай. Тэгээд намайг тэтгэвэрт гарахад хамт ажилладаг нөхдийнхөө бэлэглэсэн сайхан цахилгаан данхыг залгана.

	Маргааш нь, шуурга намдаагүй байвал, бас дахиад л хотоор тэнэнэ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

